
" राम "
राम तुम्हारा नाम  राम
जपे पाए चारों    धाम
माता के सलोने    राम
दशरथ के भोले    राम
शबरीे भाव भूखे   राम
अहिल्या जीवन तरे राम
राम अनोखे तुम    राम
 सीता पति  हुए      राम
वचन पालक हो तुम राम
कर्तव्य प्रथम ऐसे   राम
विरही तड़पत दीन  राम
 भटकत  रोवत हैं   राम
हनुमंत के हृदय      राम
युद्ध कला उत्तम     राम
रावण मारत वीर   राम
न्याय कर्ता सीता  राम
सत्य के  प्रतीक   राम
दीन का दुःख  हरें राम
सिय  ना हो त्याग  राम
सबके लिए जिए   राम
मर्यादा पुरुषोत्तम  राम
राम राज सुख  दे   राम
सबके तारक नाम  राम 

आज फिर  बोलो    हे   राम
आओगे कब फिर तुम हे राम
फिर ना सीता कोई     सतावे 
चुनर उसकी ना दाग   लगावे 
दुःख पीड़ा सीता  ना     पावे
जनजन तुम्हरे गुण हैं    गाये
सबके जीवन में  सुख  हर्षाये
सीताराम हम  करे  गुणगान
सुनो पुकार  सब आस लगाये
आज फिर  बोलो   हे      राम 
आओगे  फिर कब  हे     राम..

डॉ आशागुप्ता "श्रेया"


उर्मिला

आली,
   मैं निर्वासित
अपने परिणय से, प्रणय से
और सौभाग्य से भी
मैं दुर्बल नहीं थी,विवश थी
पुरुष पति की आज्ञा मानने को
उनकी अनुपस्थिति में
दोहरी भूमिका निभाने को
अनुनय तो मैंने भी की थी
प्रिय!साथ चलूंगी
जैसा जो होगा,अन्तर्मन से वरूंगी
तुम राम भैया की सेवा करना
मैं सीता दीदी का साथ दूंगी।
किन्तु सीता को विस्तार देने मे
भूल गये महाकवि गोस्वामी तुलसीदास
 कि लक्ष्मण रेखा से तो,
पहले मैं बंधी थी
उसी दिन हां उसी दिन
गृहस्थ से पूर्व ही सुहागिन
संन्यासिन हो गयी थी मैं।
अरी सखि,
मैं जल जल कर ताप सहलाती रही
वेदनाओं में बही
आंसुओं से छिप कर नहाती रही
अपने ही घर मे प्रवासी हो गई मैं
पर तुम जानती हो न
मेरी पीड़ा कभी भी
मेरी दिनचर्या में बाधक नहीं रही
अपनी वेदना के छीटें 
किसी पर नहीं पड़ने दिये मैं ने
भोर की चहक में,धूप की चिलक में
श्यामली सांझ में,रात के एकान्त में
मैं केवल प्रतीक्षा ही तो बनी रही
और वे न होकर भी सदा रहे
लोकनायक तुलसी हों या
उत्तररामचरित के गायक भवभूति
माना इनकी लेखनी ने पत्थरों को रुलाया,
किन्तु मेरा दख तो पुटपाक ही रहा
प्यारी सहचरी,
जानती हो न तुम चित्रकूट में
मैं अपना सर्वस्व छोड़ आई थी
लौट आई थी खाली हाथ भरा मन
फटा कलेजा टूटा तन
धन्य हैं मैथलीशरण गुप्त
महसूस कर पाये मेरा दर्द
प्रिय को छू कर आई हवा से
कांपते स्पन्दन में 
खोल पाये मेरा मन
आरती सी मैं सुगंधित करती रही सब
देवता के लिये बनी रही प्रार्थना
रामायण में मैं कहीं नहीं
रामचरित मानस मुझसे रूठी रही
किन्तु साकेत मुझे नहला गया
एक सच मैं भी कहूं
सीता का बनवास भी राम के साथ
मधुमास था,पर
मेरा मधुबन तो तपोवन ही रहा।

डॉ रागिनी भूषण
शिक्षाविद एवं वरिष्ठ साहित्यकार
जमशेदपुर, झारखंड

मर्यादा पुरुषोत्तम श्रीराम
श्री गणेश को वंदन मेरा , पूर्ण करेंगे काम ।
विघ्न हरेंगे सारे ही वो , ले लो उनका नाम ।
मात् शारदे कृपा तुम्हारी, गढ़ देंगे आयाम ।
ले लो अपने मनोयोग से , प्रभू राम का नाम मर्यादा पुरुषोत्तम हैं करते, जग का नित कल्याण। 
यही सत्य है कहते सारे, अपने वेद पुराण। 
प्रश्न उठा क्यूँ माँ सीता को, दिया गया वनवास ।
पालन का अधिकार दिया था, किसको है अहसास ।
बच्चों के पालन में था, निर्विरोध परिवार ।
प्रभू राम की यही व्यवस्था , सत्य जगत करतार।
सीता ने भी सहज लिया था , और सहज स्वीकार किया ।
प्रभू राम की थी ये लीला , उसको अंगीकार किया ।
लव कुश के पालन से जिसने , नारी का उत्कर्ष लिखा ।
एक अकेली नारी ने ही , जीवन का संघर्ष लिखा ।
संस्कार युत विकसित संतति , दिया  गुरू व नारी ने।
बच्चों को ममता से जोड़ा , प्रभू राम अवतारी ने ।
राजनीति की सारी शिक्षा, देनें से कब कतराए।
माँ की ममता देख देख कर, श्रीगुरुवर भी हर्षाए।
स्वस्थ सुदृढ सेवा हो निश्छल , ऐसी अनुपम शिक्षा थी ।
अंतस से स्वीकार करें ये, पावन पुण्य परीक्षा थी ।
राम की लीला राम हीं जाने , जो चाहे सो होय ।
माँ दुर्गा की पुण्यकृपा को, जान न पाया कोय।
सकल जगत की रक्षा का, जिसने कवच चढ़ाया था ।
लोक और परलोक हमारा, जिनसे शुभ हो पाया था। 
मर्यादा पुरुषोत्तम की लीला , मिलती हमें अनेक ।
सभी रुप मे वंदन प्रभुवर, परमपिता हैं एक ।

प्रतिभा प्रसाद कुमकुम
वरिष्ठ साहित्यकार
जमशेदपुर, झारखंड      


कुछ जिज्ञासाएं, श्री राम से
हे राम, तुम्हे प्रणाम
तेरे चरणों में है मेरे चारो धाम ।
...हर निमिष रहे जिह्वा पर तेरे ही नाम का उच्चारण ,
दिवस अधूरा सा लगे जिस दिन न पढ़ पाऊं रामायण ।
पर जी रही हूँ नारी विमर्श के इस युग में,
 रामायण पाठ करते करते कुछ उत्कंठा सी उठी है मन में।
प्रभु, क्या शांत करेंगे मेरी जिज्ञासाओं को?
ताकि मैं समझ सकूँ रघुकुल की मर्यादाओं को ।
रघुकुल में बेटियां थी ही नहीं या उनका अस्तित्व ही महत्वहीन था ?
वचन निभाने की अनिवार्यता ने क्यों किया दशरथ को पथविहिन था? 
राम को करना था रावण वध और लक्ष्मण को निभाना था भ्राता  धर्म ,
 इसके लिए आवश्यक था होना सीता हरण और आहत होना उर्मिला का मन? 
कैकेयी की जिद ,दशरथ का वचन और राम का होना पुरूषोत्तम, 
इन सब की आकांक्षाओं की पूर्ति का क्यों सीता ही बनी 
साधन ?
पर कदाचित् नहीं है राम और राम कथा किसी स्थूल अस्तित्व का नाम ,
एक परिकल्पना है यह, और सूक्ष्मतर रूप में है यह हमारे अंतः में विद्यमान ।
राम ही क्यों, रावण भी कोई व्यक्ति नहीं विचार है,
रामायण आज भी प्रासंगिक है, हमारे जीवन का आधार है ।
पर जरूरत है इसे अब अलग ढंग से लिखे जाने की,
क्योंकि अब ठानी है हमने दूसरे ग्रह पर दुनिया बसाने की ।
इस नये रामायण में स्त्री पुरुषों की अनुगामिनी नहीं सहचरी होगी ,
और वचन के नाम पर राम को वनवास देना, नहीं दशरथ की मजबूरी होगी ।
क्योंकि,अगर दशरथ कैकेयी की जिद को नहीं मानते,
तो, न तो सीता परित्यक्त होतीं और न हम कैकेयी को खलनायिका मानते ।

ऋचा वर्मा
वरिष्ठ साहित्यकार
पटना, बिहार

इंतज़ार था रघुनन्दन को 

इंतज़ार  था  जन्मभूमि को  पावन पद रज पाने को 
इंतज़ार  था सरयू  जल को  रघुनन्दन के  आने को 

इंतज़ार था कौसिल्या को , लालन  गले लगाने को 
इंतज़ार था अवध पुरी को , गली ग्राम मग छाने को 

इंतज़ार  था बंधु  भरत  को, चौदह  वर्ष बिताने को 
इंतज़ार में खड़े शत्रुघ्न ,राम  चरण  झुक  जाने को 

इंतज़ार था मुनि वशिष्ठ को,राजतिलक करवाने को 
इंतज़ार  था  नन्दीग्राम में , निज  संताप  मिटाने को 

इंतज़ार  था  कैकेयी  को , पश्चाताप  मिटाने  को 
इंतज़ार था अगम  उर्मिला, प्रियतम  दर्शन पाने को 

इंतज़ार था  मातु  सुमित्रा ,पुत्र  लखन सम पाने को 
इंतज़ार था जनक-नन्दिनी , निज वैराग्य मिटाने का

इंतज़ार था निखिल सृष्टि को,रामराज्य के आने को 
इंतज़ार था  तम्बू  से  चल , राजमहल मे जाने  को 

इंतज़ार था  चरण पादुका , चरणों में सज जाने को
इंतज़ार था सिंहासन  को , रघुकुल मणि बैठाने को

इंतज़ार था भरत वंश को ,निज सौभाग्य  बढ़ाने को 
इंतज़ार था इसी  विजय का, मंदिर  राज घराने को

इंतज़ार  था जन्म-भूमि  पर  मन्दिर  भव्य बनाने को 
इंतज़ार  था  रघुनन्दन  को  निज मन्दिर में आने को 

इंतजार  अब  खत्म  हो गया , राम अयोध्या आये हैं 
बजी  दुन्दुभी  तीन लोक में , मंदिर  ध्वज फहराये है                      

मनोरमा सिंह 'अंशु'
लेखिका
सिंगरोली ,उत्तर प्रदेश






हो चुकी पूरी अवधि  श्री राम के वनवास की।
हो चुकी पूरी अवधि  श्री राम के वनवास की।
अब बनेंगे राम राजा!
और रानी! जानकी।।

आँगना रख कर रंगोली,  
दीप देहरी धर दिए
कदलियों के वृक्ष के रोपे, 
और पताका पान की।।
अवध के हर द्वार पर तोरण लगी है आम की।
हो चुकी पूरी अवधि  श्री राम के वनवास की...।

धर्म की धुरि पर भरत को 
रिपुदमन का साथ था;
और बल-पौरुष समर में 
लखन राम के पास था।

सिय को पिय का साथ था 
पर परपुरुष सन्त्रास था;
क्लेश तो था मन में अतिशय
पर हितू वनवास था।।
राम जो वनवास को एक पुत्र होकर थे गए;
आ रहे वापस अवध वो
कीर्ति बन मरजाद की।।

हो चुकी पूरी अवधि  श्री राम के वनवास की...

आओ मंगल गायें हम,
कंचन कलश द्वारे धरें;
तीर्थ जल से भूमि सींचें 
और  घट  अपने  भरें।

राह में पलकें बिछा कर,
राह तकती अलकनें;
पुष्प  गूँथें,  प्रेम  लूटें, 
प्रेम ही  अर्पण  करें।।

प्रेम  का  पर्याय  बनकर  आ  रही है  जानकी।
जय कहो, जय जय कहो,
जय जय कहो श्रीराम की।।
हो चुकी पूरी अवधि  श्री राम के वनवास की...।।

राम किंकर त्रिपाठी
साहित्यकार
कानपुर , उत्तर प्रदेश
क्यूँ त्याग दिया तुमने सीता

पिता के दुलारे....
माताओं की आँखों के तारे....
भाइयों के आदर्श ....
सारे जगत में लोकप्रिय...
तुम महान बलशाली...
प्रख्यात धनुर्धर...
अपरंपार कीर्तिलब्ध...
असुर संघारक....
अहिल्या के उद्धारक...
पतितों को पावन करने वाले...
केवट को हृदय लगाने वाले...
भक्त वत्सल...
प्रजा-पालक...
तुम युगपुरुष...
तुम युगद्रष्टा...
सर्वत्र शान से पूजे जाते थे।
हनुमान के प्राण...
सीता के राम...
मर्यादा पुरुषोत्तम कहलाते थे।
पर माता सीता को त्याग...
किया जो उनपे अत्याचार..
क्या कभी किसी....
एक भी पल में....
तुम स्वयं को दोषी पाते थे???
दे उन्हें अनंत अपमान दर्द...
क्या चैन से सो भी पाते थे???
तुम युगप्रवर्तक... अपने इस कृत्य से...
क्या संदेश प्रसार किया???
भारत की सीताओं का
सम्मान से जीना...
क्यों दुश्वार किया???
सीता के परित्याग
 को प्रस्तुत....
 राम आज सर्वत्र है...
अफ़सोस....
कलयुग की सीताओं ने...
जानकी समान...
भाग्य कहाँ पाए??
ना अब वैसे वन रहे...
ना आश्रयदाता वाल्मीकि 
तुम ही बताओ???
कलयुग की सीता...
परित्यक्ता होकर...
जाये तो....
कहाँ जाए???
कैसे अपना...
स्वाभिमान बचाये???
हे राम!!हे मर्यादा पुरुषोत्तम!!
आज की हर सीता...
पूछ रही तुमसे....??
निर्दोष होने पर भी...
क्यूँ त्याग दिया तुमने सीता???
क्यूँ त्याग दिया तुमने सीता???

डॉ सुधा सहज
साहित्यकार

राम की व्यथा

सीते!
काश!तुमने न देखा होता
वह मायावी हिरण
न की होती जिद उसे पाने की
काश! न मानी होती 
मैंने तुम्हारी बात 
तो रामायण कुछ और ही होती 

सीते!
पिता की आज्ञा से
मिला वनवास 
मिला लक्ष्मण और तुम्हारा साथ
वन में भी हम थे 
कितने संतुष्ट और खुश 
पर नियति को आया नहीं रास
न मानी तुम
कर दी लक्ष्मण रेखा पार
हो गया विजयी कपटी रावण

अगर निष्कासित करना ही
मेरा ध्येय होता तो
क्यों खोजता मैं तुम्हें 
वन में भटक भटक कर
रात दिन एक कर
क्यों करता सागर पार
क्यों करता वध लंकेश का
सोने की लंका में

अयोध्या लौटने पर
जिस प्रजा ने
जलाए थे घी के दिए
बिठाया था सिंहासन पर
उसी प्रजा ने
उठा दिए थे कुछ सवाल 

मैं अपराधी 
नज़रें तक न मिला सका
भेजते हुए वन में
लेना  पड़ा सहारा लक्ष्मण का
निरूपाय हो रहा देखता
तुम्हें समाते धरती  में
कुछ न कर सका

रहा अकेला विचरता
तुम्हारी यादों के साथ
राजमहल के प्रकोष्ठों में
सूनेपन के साथ वर्षों तक
रात की नीरवता में
दूर तुमसे रहकर

सुनने पड़े व्यंग्य बाण
लव कुश के
राम कथा में
अपने ही दरबार में
पिता होकर भी 
पिता न हो पाया मैं वर्षों तक

हर युग में
समय प्रश्न बन
आएगा मेरे सामने 
राम ! क्यों कर हुई
यह अनीति तुमसे
पर देने के लिए
कोई उत्तर नहीं होगा मेरे  पास

काश! इतिहास कुछ और होता
काश! मैंने राज धर्म न निभाया होता
काश! मैं  राजा न होता 
काश! मैं राजा न होता।

वरिष्ठ साहित्यकार
जमशेदपुर,झारखंड











इसे मैं क्या कहूँ..?

छलछलाता रुप रीता ,
आह भरते ,
पर तुम्हारा मन नहीं भीगा
इसे मैं क्या कहूं??!

क्रोंच का क्रदंन सुना तो तुम पसीजे़ ,
और रामायण लिखी
दर्द उसका ,तुम ना सह पाये,
तभी तो आँख दोनो नम दिखी

ऊर्मिला की आँख से आँसू रहे झरते,
पर तुम्हारा मन नहीं भीगा,
इसे मैं क्या कहूं.????

विमाता के कहने से ,
चल दिये वन में ,
माँ की अनसुनी तो है
तब राम को माँ-बाप में कुछ कम दिखी,
आश्चर्य ही तो है.!!

वृद्ध अवस्था बीत गई सारी बिलखते ,
पर तुम्हारा मन नहीं भीगा ..
इसे मैं क्या कहूं??!

कन्टकों से थी भरी राहें,
और वो कोमल कदम.
बीहडों  में भटकता ,लावण्य,यौवन,हो गया उसका हरण.
अशोक वन में ,समय बीता शोक करते.. 
पर....
तुम्हारा मन नहीं भीगा
इसे मैं क्या कहूँ???!

अभिशापित अहिल्या को दिया वर राम ने
मिल गया जीवन नया
राम के हित ही ,जीवन जिया सिया ने....
कि नहीं उस पर दया...
पहाड़ सी वो जिन्दगी.. बीती सिसकते..
पर तुम्हारा मन नहीं भीगा  .
इसे मैं क्या कहूं..??!!

राम का जीवन लिखा बेजोड़ ..तुमने..

थी ,भरत में क्या कमी????
लक्ष्मण सरीखा वीर अपमानित,
सुमित्रा रोते रोते ना थमी..
मर गई डरते ...पर ...
तुम्हारा ...मन नहीं भीगा 
इसे मैं क्या कहूं???

धोबी के कहने पर किया बहिष्कृत,
दी अग्निपरीक्षा ,फिर भी तजना पडा़  निज धाम
रही सुकुमारी  बिलखती ...
पर...
तुम्हारा मन नहीं भीगा ...
इसे मैं क्या कहूँ..?!!!

जन्म दिया दो लाड़लों को बीहड़ जंगलों में
सौंप कर तव सृजन तुमको..हाथ बाधे.
शरण ली धरती की ...
पर...
तुम्हारा मन नहीं भीगा 
इसे मैं क्या कहूँ. 
इसे मैं क्या कहूँ..  ???!


जय सिया  राम

सोनिया अक्स 
साहित्यकार
पानीपत हरियाणा

हे महावीर करो कल्याण।।

पवनपुत्र उदात्त चरित हो।
मंगल हो हे कृपा निधान।।

जुड़ जायें इंसान परस्पर
कर दो सेतु का निर्माण।।

स्वार्थ पाश जकड़े रघुवंशज
मोक्ष मिले दे दो वरदान।।

अपनी  हीशक्ति से मूर्च्छित
आलोकित हो चेतन ज्ञान।।

घर घर में तब राम मिलेंगे
होंगे मन मन में हनुमान।।

डॉ रागिनी भूषण
वरिष्ठ साहित्यकार एवं शिक्षाविद
जमशेदपुर, झारखंड

श्री हनुमान स्तुति
       
जय हनुमान रघुपति के नायक
जय कपीश सब सुख दायक,
नाम    मात्र   है     मंगल-दाता
चिंता, कष्ट, भव-शूलक त्राता।
तुम कपीश सुग्रीव के सेवक
सचिव सखा दुख के उन्मूलक,
राम -सुग्रीव मित्रता के नायक
मित्रता दृढ़ किए संग पावक ।।
गमन किए लंका रावण के
मंत्र विभिषण दुख तारण के,
माँ सीता थी अशोक विटप में
संदेश मुद्रिका दिए आँचल में।।
लंका दहन कर दिए मिनट में
मिले राम संग सागर तट में।।
राम -काज को तुम सुलझाए
सिया -राम संग अयोध्या आए।
हे   कपीश   ले   खबर   हमारी
आन   पड़ी  है    विपदा   भारी,
भारत -भूमि को त्राण दिलाओ
मूरख कामी को ज्ञान दिलाओ।।
जग में फैले मंगल सुख--राशि
हो प्रेम-भाव में  भारतवासी,
जय  हो तेरा जग में हनुमंता
नाम जपें सदा सुख-कंदा।।

जमशेदपुर ,झारखंड

Song of Sita

 
O Bhumi, mother earth
Let me return to your womb
I will turn into a grain of sand.
I will rest from the cruelty of the world
 
I want to fall asleep and forget about
Words biting insidiously like vipers
Full of venom and poison
Filled with false accusations
 
Mother, absorb all my tears
Let them flow in  your streams
Then hope will revive again in my heart
and give me the strength 
to survive the bad times
 
Oh, Bhumi, mother earth
Take me in 
and hide me among your flowers
In return I will give you my yearning
And dreams that the  birds will sing 

Sita-Source of life

Love and passion
move the memory of our history
waves the tear of time,
the deterioration, the sustainable mobility
Glory struggles to find her mate
and the invisible fate
cheating with a smile the visitors
of the past…
* Poem dedicated to Sita , the central female character and one of the central figures in the Hindu epic, Ramayana and its other versions

Symbol woman.

Sita, woman symbol of courage,
dedication and your purity
sacrifice of beauty,
of life you made an eternal journey.

Among the many suitors
Rama the valiant hero
with great power, wonderful man,
he chose love as the only one.

Large and invincible in the flames
to prove that she is pure
before being accepted, hard life.
Then crowned queen of mothers.

Evil creeps between them
the king sends her away from the palace.
Nobody praises the princess
there is no more wealth or gold.

In the womb, in the center of the Earth, it returns
Sita for catharsis from the evil world
for the love of his children from the bottom
witness of freedom his chief adorns.

RAMA AND SITA 
In very old times 
This great epic was written 
A Prince named Rama was born 
The ruler of the Kosola Kingdom in nothern India 
He was the first son of King Daşarata 
When Rama was a little boy
Who are pester the people 
He killed a terrible devil 
The named Sita 
Married to a beautiful Princess 
Rama was strong, courageous, beautiful, virtuous 
They were jealous of him in the palace 
That's why Rama left the palace 
Then 
Rama entered the magical Dandanaka forest 
A series of holy men 
Rama saved them from the hands of evil spirits 
Ravana, the guard of the forest, is angry 
Ravana, is the devil King of Lanka Island 
To take revenge from Rama 
Rama's wife kidnapped Sita 
He took him to his own castle 
Rama was virtuous 
Therefore, the army of bears and monkeys 
They offered to help Rama 
Above the Bosphorus seperating Lanka Island 
They built a bridge 
They saved Princess Sita 
Rama was reluctant to take Sita 
Because he was afraid that Sita might have lost his virtue 

Sita jumped into the fire 
But she never burned 
Rama returned to Kosola's capital Ayodhya 
He wore the Royal Grown with great celebrations 
But their troubles are not over 
Rumors about Sita's naivety 
Rama exciled Sita into the forest 
Site came under the patronage of the great wise Valmiki 
Gave birth to two boys 
The boys grew up 
The family reunited for a short 
Sita to prove own innocence 
She wished the ground would split and swallow herself 
Her wish came true 
Rama gave up his land in favor of his sons 
Rama went to heaven 
The great epic 
Written in different languages 
The epic Rama and Sita are told. 

 TÜRKAN ERGÖR 

अपने-अपने राम !!

कस्तूरी कुंडल बसे, मृग ढूंढ़ै बन माहि।
ऐसे घट-घट राम हैं, दुनिया देखे नाहि॥
 -संत कबीर 

अर्थात अपनी ही कस्तूरी की महक से बौराया हिरन उस कस्तूरी को वन-वन खोजता फिरता है क्योंकि वह इस बात से अनजान है कि कस्तूरी उसकी अपनी ही नाभि में छिपी है। इसी तरह राम (स्वअनुभव) इंसान के अंदर ही है। उसे उसका अनुभव भी होता है मगर उस अनुभव को समझने में नाकाम इंसान राम को बाहर वनों, पहाड़ों, मंदिरों, मस्ज़िदों, कर्मकाण्डों में खोजता फिरता है।
मर्यादा पुरुषोत्तम का दो अक्षर का नाम 'राम' सबसे प्यारा नाम है। जिस नाम के उच्चारण मात्र से जीवन को आराम मिलता हो, मन को सुकून मिलता हो, वह तो प्यारा लगेगा ही, सबसे न्यारा होगा ही। राम परब्रह्म हैं, सृष्टि की प्रत्येक जड़ एवं चेतन वस्तु के कण-कण में व्याप्त हैं, रोम-रोम में समाये हुए हैं इसलिए तो उन्हें राम कहा गया है। प्रभु श्रीराम के जहाँ कई प्यारे भक्त उन्हें सगुण-साकार ईश्वर के रूप में देखते हैं, दर्शन पाकर अपने को धन्य मानते हैं; वहीं दूसरी ओर अनेकों प्रेमी और साधक गण उन्हें निर्गुण-निराकार परब्रह्म के रूप में मानकर ध्यान करते हैं, उनकी आराधना करते हैं।
सिक्ख मत में गुरु परम्परा के प्रथम गुरु श्रीनानकदेव जी जहाँ परम सत्ता को निर्गुण-निराकार राम के रूप में स्मरण करते हैं, वहीं कबीर दशरथनन्दन भगवान् श्रीराम को साकार और निराकार दोनों रूपों में ही निहारते हैं, ध्यानते हैं।

श्रीराम के परम भक्त गोस्वामी तुलसीदासजी तो चराचर जगत की प्रत्येक वस्तु को अपने राम के साकार रूप में दर्शन करते हुए कह उठते हैं-

‘सीय राममय सब जग जानी।
करउँ प्रनाम जोरि जुग पानी'॥

गोस्वामीजी को तो भगवान के हर विग्रह में राम ही के दर्शन होते हैं। जब वे ब्रज में भगवान कृष्ण के विग्रह के सामने पहुंचे तो देखा- त्रिभंगी और मुरलीमनोहर सलोना रूप तो मुग्ध हुए बिना न रह सके। बोले देखो ! राघवेन्द्र ने कैसा रूप बनाया है आज ! हमने ऐसी छवि तो कभी देखी नहीं। हे नाथ ! तुम शरीर में तीन जगह से टेढ़े-मेढ़े हो, धनुष-बाण तो हैं ही नहीं और यह मोर-मुकुट बाँधे हुए, हाथ में वंशी को धारण किये यहाँ खड़े-खड़े मुसकुरा रहे हो। कितने सुंदर व सलोने लग रहे हो। इस शोभा का क्या बखान किया जाय। परंतु यदि मुझसे सिर झुकवाना हो तो धनुर्धारी बन जाओ रामभद्र ! तुलसी का मस्तक झुक जायगा।

कितनी अनन्यता है तुलसीदास के अन्त:करण में इसका सहज ही अनुमान लगाया जा सकता है-

कहा कहूँ छवि आजु की भले बने हो नाथ।
तुलसी मस्तक तब नवै धनुष बाण हो हाथ॥

राम का नाम बड़ा सरल और सहज है, जो प्रभु की चाह में उठते-बैठते, सोते-जागते, चलते-फिरते स्वत: ही जिह्वा पर आ जाता है। विपत्ति में तो राम का नाम सबसे बड़ा सम्बल बन जाता है। यह कहने-सुनने और स्मरण करने में बड़ा मधुर है- ' कहत सुनत सुमिरत सुठि नीके ' राम नाम यदि कलियुग के कष्टों से मुक्ति दिलाने का अमोघ मंत्र है तो रामकथा हमारे जीवनरथ की धुरी है। इसलिए भारतीय लोक-आस्था के रोम-रोम में राम बसे हैं। वस्तुतः राम ऐसे सांस्कृतिक प्रतीक बन गये हैं, जिसमें हरेक युग अपनी समस्याओं का समाधान खोज सकता है। रामनाम और रामकथा एक-दूसरे के पूरक हैं। रामनाम रामकथा का सार है तो रामकथा रामनाम का विस्तार। रामनाम उच्चारित करते हैं तो उसमें सम्पूर्ण रामत्व और रामचरित आलोकित है।

महात्मा गांधी ने कहा था, ‘आप मेरा सब कुछ ले लीजिये, मैं तब भी जीवित रह सकता हूँ। परन्तु यदि आपने मुझसे राम को दूर कर दिया तो मैं नहीं रह सकता।’

मैथिलीशरण गुप्त ने कहा है- 'राम तुम्हारा चरित स्वयं ही काव्य है, कोई कवि बन जाय सहज सम्भाव्य है। राम नाम की रस-निमग्नता ही रामभक्ति का वास्तविक स्वरूप एवं आनन्द है।

शील, सौन्दर्य और शक्ति- इन तीन गुणों की पराकाष्ठा हैं राम। राम जनमानस के हृदय के सम्राट हैं, तो इसमें इन तीनों तत्त्वों का गहरा योगदान है। राम का रूप-माधुर्य करोड़ों कामदेवों को लज्जित कर देने वाला है। उनका रूप निरखने के लिये ब्रह्माजी को आठ नेत्र भी कम पड़ते हैं- ' निरखि राम छबि बिधि हरषाने। आठइ नयन जानि पछिताने॥'

राम के मन में न हिंसा है, न घृणा और न प्रतिस्पर्धा; फिर भी शस्त्र उनके हाथों में आभूषणों की तरह शोभा देते हैं। फूल- सा व्यक्तित्व होते हुए भी वे श्रेष्ठ योद्धा हैं, शक्तिसम्पन्न हैं।

गीता में भगवान् श्रीकृष्ण कहते हैं - ' ‘रामः शस्त्रभृतामहम्’ शस्त्रधारियों में मैं श्रीराम हूँ। रामावतार के समय रावण, बालि और परशुराम प्रसिद्ध योद्धा थे। राम ने रावण और बालि का तो दर्प-दलन किया ही, सीता स्वयंवर में महान् वीर परशुराम का मान मर्दन भी किया। राम की सरलता और सुशीलता ऐसी है कि भक्त नतमस्तक हो जाता है। अपने साथ बुरा करने वालों के साथ भी राम का शील प्रदर्शन नहीं रुकता। निराकार एवं साकार दोनों रूपों में वे भक्तों को आकर्षित करते हैं।

कबीर ने उनके विभिन्न रूपों का गुणगान करते हुए कहा है-

एक राम दशरथ का बेटा, एक राम घट-घट में बैठा।
एक राम का सकल पसारा, एक राम सब जग से न्यारा॥

श्रीराम सत्, चित् एवं आनन्द स्वरूप परात्पर परब्रह्म हैं। अखिल ब्रह्माण्ड नायक एवं जगन्नियन्ता होने पर भी मानवोपयोगी आदर्शों की स्थापना हेतु युग-युग में धराधाम पर अवतीर्ण होते हैं। भारतवर्ष की पावन वसुन्धरा पर प्रादुर्भूत हुए प्रायः सभी सम्प्रदायों ने अपने-अपने चिन्तन के सौजन्य से श्रीराम के अलौकिक, मंगलकारी एवं आदर्शमय चरित्र का निरूपण किया है।
तुलसीदास जी तो राम से अधिक राम के दास को महत्त्व देते हैं - 'राम ते अधिक राम कर दासा ऐसा प्राणी नीच-पतित होने पर भी भगवान् राम को अत्यन्त प्रिय है।
भगवान् श्रीराम स्वयं कहते हैं –

'भगतिवंत अति नीचउ प्रानी।
मोहि प्रानप्रिय असि मम बानी॥'

महापुरुष कहते हैं कि भक्ति एक क्षुद्र जीव को भी बहुमूल्य रत्न में परिवर्तित कर देती है। प्रभु श्रीराम सम्पूर्ण मानव जाति के आराध्य हैं।

गुरुग्रन्थ साहिब में हजारों बार राम के नाम का उल्लेख मिलता है। महर्षि वाल्मीकि एवं संत तुलसीदास जी कृत रामायण व श्रीरामचरितमानस ही केवल घर–घर में भक्ति ग्रन्थ के रूप में पूजित नहीं हैं, अपितु हिन्दू एवं मुसलिम सम्प्रदाय के कवियों, फकीरों ने भी मुक्त हृदय से श्रीराम का गुणगान किया है।

अमीर खुसरो ने श्रीराम के गुणगान में लिखा है –

'तन मन का वह है मालिक।
वाने दिया मेरे गोद में बालिक।'

अल्लामा इकबाल ने श्रीराम के गुणगान में लिखा है-

है राम के वजूद पे हिन्दोस्तां को नाज़
अहल-ए-नज़र समझते हैं उनको इमाम-ए-हिन्द।

रहीम ने रामकथा के अहल्या प्रसंग पर लिखा है-

भजि मन राम सियापति रघुकुल ईस।
दीनबन्धु दुःख टारन कोसलाधीस॥

तुलसीदास जी कहते हैं कि श्रीराम के चरित तो सौ करोड़ हैं अर्थात् अपार हैं। श्रुति और शारदा दोनों मिलकर भी उनका गान नहीं कर सकते-

राम चरित सत कोटि अपारा।
श्रुति सारदा न बरनै पारा॥

इतना ही नहीं रामनाम की महिमा का वर्णन तो स्वयं प्रभु राम भी नहीं कर सकते-

कहौं कहाँ लगि नाम बड़ाई।
रामु न सकहिं नाम गुन गाई।

राम का सम्पूर्ण जीवन मुसीबतों का एक अंतहीन सिलसिला था। राम में यह देख पाने की क्षमता थी कि जीवन में बाहरी परिस्थितियां कभी भी बिगड़ सकती हैं। यहां तक कि अपने जीवन में तमाम व्यवस्था के बावजूद बाहरी परिस्थितियां विरोधी हो सकती हैं। राम ने अपने जीवन की परिस्थितियों को सहेजने की काफी कोशिश की, लेकिन वे हमेशा ऐसा कर नहीं सके। उन्होंने कठिन परिस्थतियों में ही अपना जीवन बिताया, जिसमें चीजें लगातार उनके नियंत्रण से बाहर निकलती रहीं, लेकिन इन सबके बीच सबसे महत्वपूर्ण यह था कि उन्होंने हमेशा खुद को संयमित और मर्यादित रखा।
[image: ]
राम का महत्व इसलिए नहीं है, क्योंकि उन्होंने जीवन में इतनी मुश्किलें झेलीं; बल्कि उनका महत्व इसलिए है कि उन्होंने उन तमाम मुश्किलों का सामना बहुत ही शिष्टता पूर्वक किया। इस दौरान वे एक बार भी न तो क्रोधित हुए, न उन्होंने किसी को कोसा और न ही घबराए या उत्तेजित हुए। हर स्थिति को उन्होंने बहुत ही मर्यादित तरीके से संभाला। 

राम का महत्व उनकी मर्यादा में है। लोगों ने राम को इसलिए पसंद किया, क्योंकि उन्होंने राम के आचरण में निहित सूझबूझ को समझा। दरअसल, राम की पूजा इसलिए नहीं की जाती कि हमारी भौतिक इच्छाएं पूरी हो जाएं-मकान बन जाए, प्रमोशन हो जाए, सौदे में लाभ मिल जाए बल्कि राम की पूजा हम उनसे यह प्रेरणा लेने के लिए करते हैं कि मुश्किल क्षणों का सामना कैसे धैर्य पूर्वक बिना विचलित हुए किया जाए।

प्राचीन साहित्य में राम 

भारतवर्ष के विभिन्न प्रांतों में रामायण के रूप में रामकथा की परंपरा है ही विदेशों में भी भगवान श्री राम की मर्यादा पुरुषोत्तम को दर्शाने वाली अनेक रामायण की रचना हुई है ।इस प्रकार यह राम कथा आज विश्वव्यापी हो गई है।
रामकथा के प्रणेता के रूप में महर्षि बाल्मीकि और उनकी कृति ‘बाल्मीकि रामायण’ का नाम सर्वप्रथम लिया जाता है। बाल्मीकि रामायण को स्मृत-ग्रंथ माना गया है। इस ग्रंथ की रचना माँ सरस्वती की कृपा से हुई थी। इस ग्रंथ को ऋतंभरा प्रज्ञा की देन बताया जाता है। इस रामायण की रचना संस्कृत भाषा में हुई है।
‘श्रीरामचरितमानस’ की रचना गोस्वामी तुलसीदास जी द्वारा संवत 1633 विक्रमी में संपन्न हुई थी। अवधी भाषा में रचित इस महान कवि की रचना में 2 वर्ष 7 महीने 26 दिन लगे। इस ग्रंथ में बालकांड, अयोध्याकांड, अरण्यकांड, किष्किंधाकांड, सुंदरकांड, लंकाकांड तथा उत्तरकांड के रूप में सात कांड है। गागर में सागर की भांति इन सात कांडों में ही श्रीराम के संपूर्ण चरित्र को समाहित किया गया है।

  ‘अध्यात्म रामायण’ की रचना महर्षि वेदव्यास द्वारा की गई है। ब्रह्मांड पुराण के उत्तरखंड के अंतर्गत एक आख्यान के रूप में इसकी रचना हुई है। इसकी रचना संस्कृत भाषा में की गई है। प्रस्तुत ग्रंथ में भगवान श्रीराम को आध्यात्मिक तत्व माना गया है।

 ‘आनंद रामायण’ महर्षि बाल्मीकि की रचना मानी जाती है। इस रामायण को भी सारकांड, जन्मकांड, मनोहरकांड, राज्यकांड आदि कांडों में बांटा गया है। संस्कृत भाषा में रचित इस रामायण में राजनीतिक, धार्मिक, सांस्कृतिक, आध्यात्मिक एवं सामाजिक महत्व के साथ ही श्रीराम के मर्यादा पुरुषत्व की नींव को सुदृढ़ बनाया गया है।

 ‘अद्भुत रामायण’ की रचना की संस्कृत भाषा में हुई है। इस रामायण में 27 सर्ग और लगभग 14000 श्लोक हैं। इस रामायण में भगवती सीता के महात्म्य को विशेष रुप से दर्शाया गया है। इस रामायण के अनुसार ‘सहस्त्रमुख नाम का भी रावण’ था जो दशमुख रावण का अग्रज था। सीता ने महाकाली का रूप धारण करके सहस्त्रमुख रावण का वध किया था।

 ‘योगवशिष्ठ रामायण’ की रचना भी महर्षि वाल्मीकि द्वारा ही संपन्न हुई है। इससे योग वशिष्ठ महारामायण, आर्षरामायण, वासिष्ठरामायण, ज्ञान वासिष्ठरामायण के नाम से भी जाना जाता है। इस ग्रंथ में वैराग्य-प्रकरण, मुमुक्षु-व्यवहार-प्रकरण, उत्पत्ति-प्रकरण, स्थिति-प्रकरण, उपशम-प्रक्ररण तथा निर्वान-प्रकरण (पूर्वार्ध एवं उत्तरार्ध) के रुप में श्री राम के चरित्र को 6 प्रकरणों में विभक्त किया गया है। संस्कृत भाषा में रचित रामायण में श्रीराम के मानवीय चरित्र के पक्ष को विस्तृत रूप से वर्णित किया गया है।

संस्कृत भाषा में टीका के रूप में रचित एक अन्य रामायण ‘प्रेम रामायण’ है। यह श्रीरामचरितमानस की प्राचीनतम संस्कृत टीका का मानी जाती है। उसकी रचना गोस्वामी तुलसीदास के पट शिष्य श्री रामू द्विवेदी ने की थी।

‘कृतिवास रामायण’ की रचना गोस्वामी तुलसीदास जी के जन्म से लगभग सौ वर्ष पूर्व हुई थी। इस रामायण की भाषा बांग्ला है। कृतिवास द्वारा रचित इस रामायण में बालकांड, अयोध्याकांड, अरण्यकांड, किष्किंधाकांड, उत्तरकांड इत्यादि हैं। इसे रामायण में भी सात कांड हैं। पवार छंदों में पांचालीगान के रूप में रचित इस ग्रंथ में श्रीराम के उदार चरित्रों का बखान किया गया है।

 ‘रंगनाथ रामायण’ की रचना द्रविड़ भाषा (तेलुगु) में श्रीगोनबुद्धराज द्वारा देशज छंदों में सन 1380 ई के आस- पास की गई है। इस रामायण में युद्धकांड के माध्यम से श्रीराम को महाप्रतापी बताया गया है। रावण के कुकृत्यों की निंदा के साथ ही उसके गुणों की भी इसमें मुक्त कंठ से प्रशंसा की गई है।

  ‘बिलंका रामायण’ की रचना उड़िया भाषा में आदिकवि श्री शारलादास द्वारा की गई है। यह रामायण पूर्वखंड तथा उत्तराखंड के रूप में दो खंडों में है। शिव-पार्वती के संवाद के रुप में रचित रामायण भगवती महिषासुरमर्दिनि की वंदना से प्रारंभ है।

उड़िया भाषा में रचित एक अन्य रामायण ‘जगमोहन रामायण’ है, जिसके रचनाकार संत बलरामदास जी हैं। समस्त उत्कल प्रदेश में इसकी प्रसिद्धि 'डांडी रामायण' के नाम से है। उड़िया भाषा में एक अन्य रामायण ‘विचित्र रामायण’ के नाम से ही प्राप्त होती है। उसके रचयिता विश्वान खुंटिया है।

तमिल भाषा में महाकवि कंबन ने ‘कंब रामायण’ की रचना की। यह छह कंडों में है, प्रत्येक कांड में कथाओं को पटलों में विभक्त किया गया है। श्री राजगोपालाचारी जी ने इसका अंग्रेजी में अनुवाद भी किया है।

कन्नड़ भाषा में महाकवि बत्तलेश्वर ने ‘तोरवे रामायण’ की रचना की। यह रामायण शिव-पार्वती संवाद के रूप में उपनिबद्ध है।

 असमिया भाषा में भौमा शिवनन्द की ‘कृत रामायण’ और अनंतठाकुर ‘आताकृत कीर्तनिया रामायण’ प्राप्त होती है।

  ‘कश्मीरी रामायण’ की रचना दिवाकरप्रकाश भट्ट द्वारा कश्मीरी भाषा में की गई है। इस रामायण को 'रामावतारचरित' के नाम से भी जाना जाता है। इसका एक नाम एक प्रकाशरामायण भी है। ‘काशुर रामायण’ के नाम से इसका हिंदी रूपांतर भी प्राप्त है। इस रामायण में भक्ति, ज्ञान एवं वैराग्य की त्रिवेणी प्रवाहित होती दिखाई देती है।

 गुजराती भाषा में महाकवि गिरिधर द्वारा लिखित ‘गिरिधर रामायण’ प्रसिद्ध है। गुजराती भाषा में इसका वही स्थान है जो हिंदी में गोस्वामी तुलसीकृत रामचरितमानस का। इसके अतिरिक्त मध्यकालीन गुजराती कवि उद्धव द्वारा रचित ‘उद्धवरामायण’ भी प्राप्त होती है। गुजरात के आदिवासियों में ‘डांगी रामायण’ तथा वहां के भीलों में ‘भलोड़ी रामायण’ का प्रचलन है। इनके अतिरिक्त जैन कवि श्रीजिनराय सूरी रचित ‘जैन रामायण’ तथा हृदयस्पर्शी लोक गीतों पर आधारित ‘लोक रामायण’ गुजरात में रामकथा की परंपरा को दर्शाती है।

मराठी साहित्य में छत्रपति शिवाजी के महाराज के गुरु समर्थ स्वामी रामदास जी द्वारा रचित ‘लघु-बृहत रामायण’ तथा संत एकनाथ द्वारा रचित ‘भावार्थ रामायण’ प्राप्त होती है।

राजस्थानी भाषा में कवि मेंह रचित ‘मेंह रामायण’ प्राप्त होती है। कुल 261 छंदों वाली इस रामायण की रचना सन 1518 ईस्वी के लगभग हुई।

पंजाबी भाषा में ‘गोविंद रामायण’ नाम से एक रामायण मिलती है, इसे सिखों के दशम गुरु गोविंद सिंहजी ने लिखा है। गोविंदरामायण में मुख्य रूप से भगवान श्रीराम के दुष्टसंहारक और अभय दाता रूप का चित्रण हुआ है।

मिथिला जगजननी जनकनंदिनी की जन्मभूमि है, वहां की मैथिली भाषा में भगवान श्री राम के पावन चरित्र का प्रणयन हुआ है। ‘मैथिली श्रीरामचरितमानस’ नामक इस रामायण के रचनाकार श्री रामलोचन शरण जी है।

उपर्युक्त रामायणों के अतिरिक्त ‘विष्णुप्रताप रामायण’, ‘मैथिली रामायण’, ‘दिनकर रामायण’, ‘शंकर रामायण’, ‘शर्मा रामायण’, ‘ताराचंद रामायण’, ‘अमर रामायण’, ‘नेपाली रामायण’, ‘मंत्र रामायण’, ‘कीर्ति रामायण’, ‘प्रीति रामायण’ (गीति), ‘शत्रुंजय रामायण’, ‘खोतानी रामायण’, ‘तिब्बती रामायण’, ‘चरित्र रामायण’, ‘ककविन रामायण’, ‘जावी रामायण’, ‘जानकी रामायण’ आदि अनेक रामायण की रचना सिर्फ भारत ही नहीं अपितु विदेशों में भी की गई है।

दक्षिण-पूर्व एशिया के देशों, विशेषकर थाईलैंड, कंबोडिया, लाओस, मलेशिया, इंडोनेशिया आदि में भारत की ही भांति रामकथा की लोकप्रियता है। थाईलैंड में प्रचलित रामायण का नाम ‘रामकियेन’ है, जिसका अर्थ है राम की कीर्ति। कंबोडिया की रामायण ‘रामकेर’ नाम से प्रसिद्ध है। लाओस में ‘फालक फालाम’ और ‘फोमचक्र’ नाम से दो रामायणें  प्रचलित हैं। मलेशिया यद्यपि मुस्लिम राष्ट्र है, परंतु वहां भी ‘हिकायत श्रीरामा’ नामक रामायण प्रचलित है, जिसका तात्पर्य है श्रीराम की कथा। इंडोनेशिया की रामायण का नाम ‘ककविन रामायण’ है, जिसके रचनाकार ककविन हैं।

नेपाल भारत का पड़ोसी एवं मित्र राष्ट्र है, वहां के जन जीवन में रामकथा भारत की ही भांति समाहित। कवि एवं नाटककार पहलमान सिंह स्वार ने श्रीरामचरितमानस का नेपाली भाषा में अनुवाद किया था। नेपाली रामायण की रचना श्री भानुभक्त ने 19वीं शताब्दी में की थी। इसे ‘भानुभक्त रामायण’ भी कहा जाता है।

 इतना ही नहीं, राम को मिस्र (संयुक्त अरब गणराज्य) जैसे मुस्लिम राष्ट्र और रूस जैसे कम्युनिस्ट राष्ट्र में भी लोक नायक के रूप में स्वीकार किया गया है।

भारत में समय-समय पर आने वाले विदेशी यात्री भारत की प्राचीन सांस्कृतिक विरासत की गरिमा और श्रेष्ठता से प्रभावित होकर, भारतीय साहित्य की विशिष्टताओं और गहनता से मोहित होकर तथा भारतीय धर्म की व्यापकता एवं व्यावहारिकता से प्रेरित होकर समय-समय पर चीन, जापान आदि एशिया के विभिन्न वर्ष पूर्व देशों से ही नहीं बल्कि यूरोप के पुर्तगाल, स्पेन, इटली, फ्रांस, इंग्लैण्ड आदि देशों से भी अनेक यात्री, धर्म-प्रचारक, व्यापारी, साहित्यकार आदि यहाँ आते रहे हैं। इन लोगों ने अपनी-अपनी यात्रा के विवरणों के सन्दर्भ में ग्रन्थों की रचना करते समय उनमें भारत की विभिन्न विशिष्टताओं और विशेषताओं के उल्लेख के साथ-साथ भारत की बहुप्रचलित श्रीरामकथा के सम्बन्ध में भी बहुत कुछ लिखा है। यही नहीं, विदेशों से आये कई विद्वानों ने जहाँ इस सन्दर्भ में स्वतंत्र रूप से मौलिक ग्रन्थ लिखे हैं, वहीं कई ने इस कथा से सम्बन्धित ' रामचरितमानस ' आदि विभिन्न ग्रन्थों के अनुवाद भी अपनी-अपनी भाषाओं में किये हैं और कई ने तो इस विषय में शोध-प्रबन्ध भी तैयार किये हैं - 

पुर्तगाल - डॉ०. कालैण्ड तीन रचनाएँ (स्वतन्त्र ग्रन्थ) 
स्पेन - डे० फरिया ' असिया पोर्तुगेसा ' (स्वतन्त्र ग्रन्थ)
इटली-  डॉ० एल० तेस्सि तौरी- 'भक्त और कवि तुलसीदास’ और 'तुलसीदास पर रामानुज और शंकराचार्य का प्रभाव' ( लेख ),
हंगरी- श्रीमती इवा अरोदी 'रामचरितमानस और वाल्मीकि रामायण का तुलनात्मक अध्ययन' ( शोध-प्रबन्ध ), रामचरितमानस (अनुवाद) 
हॉलैण्ड- ओ० डैप्पर--  'असिया' ( स्वतन्त्र ग्रन्थ ) 
जे० फेनचियो --  'लिब्रो डॉ० सेटा ' ( स्वतन्त्र ग्रन्थ ) ,  डॉ० कालैण्ड की तीनों रचनाओं के अनुवाद
ए० रोजेरियुस -- 'द ओपन दोरे' ( २१वीं शताब्दी ) 
पी० वलडेयुस--  'ऑफ गोडेरेय डर ओस्ट इण्डिशे हाईडेनन' ( स्वतन्त्र ग्रन्थ )
फ्रांस - गार्सा-द-तासी --  ‘तुलसी का सुंदरकांड’ ( अनुवाद ) ।
डॉ शार्लोत वोद्विल --  'द रामायण ऑफ तुलसीदास (स्वतन्त्र ग्रन्थ) 'तुलसीदासरचित रामचरितमानस का मूलाधार तथा रचनाविषयक समालोचनात्मक अध्ययन (शोध - प्रबन्ध)
जे० बी० टावर्निये --  ‘भारत यात्रा के वर्णन में श्रीराम कथा' ( यात्रा-विवरण)
भारत में फ्रांस, पुर्तगाल, इंग्लैण्ड आदि देशों द्वारा स्थापित साम्राज्यों को संचालित करने वाले प्रशासनिक व अधिकारी, राज्य को सुदृढ़ करने में सहयोग देने वाले अन्य कर्मचारी तथा धर्म प्रचारक और राज्य को स्थायित्व प्रदान करने वाले साहित्यकार, शिक्षाविद् आदि ने भी श्रीरामकथा पर अपनी-अपनी भाषा में लेखन किया है, यथा-

फ्रांस - प्रशासनिक अधिकारी - डे० पोलिए--- ' मिथोलोजी डेस इण्डु - 1809 ' ( पेरिस )
जेसुइट पादरी --  ' लेट्रसएडिफियण्ट - 1718 ' ( पेरिस ) 
लेखक -   एम० सोनेरा   ' वोयाज ओस इण्ड ओरियण्टल ' 1742 ( पेरिस ) 
इंग्लैंड -  प्रशासनिक अधिकारी-  जार्ज ग्रियर्सन ' क्या तलसीदासकृत रामायण अनुवाद ग्रन्थ है? ( लेख ) 
                       " तुलसीदास कवि और समाज-सुधारक' ( लेख ) ' नोट्स ऑन तुलसीदास ' ( लेख ) 
साहित्यकार- एफ०एस० ग्राउज  ' प्रोलाग टू दि रामायण ' ( स्वतत्र समीक्षा ) ,                                                               
एच०एच० विल्सन ' एस्केच ऑफ दि रिलीजस सेक्ट्स ऑफ हिन्दूस ' में मानस पर विचार ( स्वतन्त्र रचना ) 
एडविन ग्रीब्ज का  'ए स्केच ऑफ हिन्दी लिटरेचर' ( स्वतन्त्र रचना ) 
लेखक -  ए०ए० मैकडौनल का ' इण्डियाज पास्ट' ( स्वतन्त्र ग्रन्थ ) 
जे०एन० कारपेंटर का  'दि थियोलोजी ऑफ तुलसीदास' ( शोध-प्रबन्ध ) 
पादरी ए०जी० एटकिंस का ' दि रामायण ऑफ तुलसीदास' ( अनुवाद ) 

इन सबने तो भारत में स्थापित विदेशी राजसत्ता को सहयोग प्रदान करने की दृष्टि से इस कथा को अपनाया, जबकि रूस के अलैक्सई बारान्निकोव ने स्वप्रेरणा से केवल श्रीराम- कथा की गरिमा से प्रभावित होकर रामचरितमानस का दस वर्ष लगाकर रूसी भाषा में अनुवाद किया। इस अनुवाद में उन्होंने रामचरितमानस के मूल छन्द, अलंकार और चित्र-विधान की पूरी-पूरी रक्षा की है।

 ‘रामायण सत कोटि अपारा’ की भांति राम कथा के सागर में गोता लगाने वाले कवियों ने राम का जितना साक्षात्कार किया, उसे अपने ग्रंथों में ढाल दिया। ‘हरि अनंत हरि कथा अनंता’ के अनुसार राम कथा के रस से परिपूर्ण सभी ग्रंथ अपने-आप में अलौकिक एवं आध्यात्मिक हैं।

अंत में निष्कर्ष यही निकलता है कि सभी रामायणें राम चरित्र पर ही आधारित है। "राम को तो सब जानते एवं मानते हैं, परंतु राम की बात कोई नहीं मानता।" यदि हम राम की बात मानें तो इस विश्व में ना किसी प्रकार का किसी से कोई विवाद हो न विरोध ही हो। अतः राम की बात मानने में ही विश्व का कल्याण निहित है।
संस्कृत की एक सूक्ति है- 'धर्मो रक्षति रक्षितः’। धर्म क्या है? मर्यादित आचरण ही धर्म है। मर्यादा का हननकर्ता कालान्तर में स्वयं तो दुर्गति को प्राप्त होता ही है, स्वजनों के विनाश का कारण भी बनता है। राम-मर्यादा रक्षक हैं तो रावण मर्यादा-भंजक। रावण अतिचारिता का साकार रूप है। अतिचारिता चाहे स्वभाव में हो चाहे कर्म में, सर्वत्र निन्दनीय है। राम का अर्थ ही है अपने भीतर के प्रकाश को प्रज्वलित करना। अपने भीतर के राक्षसत्व को मारना। हर व्यक्ति के भीतर एक राम है। रावण  महाज्ञानी  एवं प्रकांड विद्वान होने के बाद भी वह अपने भीतर के राक्षसत्व पर नियंत्रण नहीं कर सका, इसके विपरीत राजसी वैभव में जीवन व्यतीत करने के बाद भी अपने मर्यादित आचरण एवं असामान्य परिस्थितिओं के बावजूद भी राम ने अपने धैर्य को कभी नहीं खोया और ईश्वरीय गुण के करीब पहुंच गए। लोगों ने राम को इसलिए पसंद किया, क्योंकि उन्होंने राम के आचरण में निहित सूझबूझ को समझा। राम होने का अर्थ है कि हमारे पास जो कुछ भी उपलब्ध है, परिस्थितियां अनुकूल है अथवा विपरीत, उसके साथ आपने खुद को कैसे मर्यादित रूप से संचालित किया जाएं।

मर्यादा-पालन ही दूसरे शब्दों में धर्माचरण है। यही कारण है कि व्यक्ति और समाज के स्तर पर मर्यादा के इस लोक-मङ्गलकारी विधान को अपने कर्म-सौन्दर्य से मूर्त करने वाले श्रीराम मर्यादा-पुरुषोत्तम हैं और धर्म के मूर्तिमन्त विग्रह हैं।
डॉ. नीरज कृष्ण

महिलाओं की नजर में राम

राम, पत्नी के सम्मान का झंडा बुलंद कर अयोध्या पहुँच चुके हैं। अग्नि-परीक्षा में सीता का सुरक्षित निकल आना पारिवारिक सहमति का आधार बन चुका है। राज गद्दी पर आसीन राम के बगल में सीता को रानी का दर्जा मिल चुका है। लेकिन गुप्तचरों की एक खबर राम को विचलित कर बैठी है। एक धोबी ने एक रात भर से बाहर रही अपनी पत्नी को यह कहते हुए घर से निकाल दिया है कि मैं राम नहीं जो घर के बाहर रही स्त्री को स्वीकार कर लूं। वह खुद से ही पूछ रहे हैं....... क्या धोबी का कथन अकारण है? यदि नहीं तो समाज के अन्य वर्गों में भी यह बात हो रही होगी। एक राजा के रूप में क्या मैं सही मर्यादा को स्थापित कर पा रहा हूँ और गर्भवती सीता का ख्याल आते ही यह बात पूरी तरह खटक जाती है कि कहीं लोग भावी संतान को भी रावण से जोड़कर न देखने लगे। यहीं से वह फैसला लेते हैं सीता के निर्वासन का।
विवाह के बाद वह पति धर्म निभाते हुए, सारा सुख छोड़कर वन-वन भटकने और रावण आतंक झेलने के लिए मजबूर हुई और जब मां बनने का सुख मिलने वाला है तो एक बार फिर पति ने समाज के सवालों पर मौन ताला जोड़ने के लिए सीता के सुख और सम्मान की बलि ले ली। जब सीता ने लक्ष्मण से विदा लेते हुए पूछा कि भैया को क्या जवाब दूंगा तो सीता का जवाब वेदना और तिरस्कार से उपजा एक गहरा कटाक्ष बन जाता है। वह कहती है- अभी तो वन में आई हूँ , कुछ दिन बीत जाए वनवासियों की तरह रहने और बात करने का अंदाज सीख लूँ तो बता सकूँगी कि क्या जवाब देना चाहिए।

इन सारे प्रश्नों और प्रकरण को वर्णित करने का कारण यह नहीं कि हम रामायण को पढ़ाना चाहते हैं, बल्कि यह चाहते हैं कि लोग जाने कि हर स्वाभिमानी स्त्री की नजर में राम का यह पक्ष अक्सर किरकिरी की तरह क्यों चुभता है, कचोटता है, उद्वेलित करता है। ऐसा नहीं कि राम को प्रेम नहीं है, उसके बनाए आदर्श स्वीकार्य नहीं। हर स्त्री राम सा पुत्र चाहती है क्योंकि उनका पुत्र रूप अनुकरणीय है, अद्भुत है। सौतेली माँ के कहने पर वह सारा सुख त्याग कर बनवासी हो जाते हैं, एक आदर्श भाई के सारे उत्तरदायित्व निभाते हैं। अच्छे राजा का धर्म निभाते हैं। लेकिन क्यों हर बार सीता को ही संताप झेलना पड़ता है, राम के रहते। क्यों उन्हें गुजरना पड़ता है अग्निपरीक्षा से, क्यों उन्हें ही मिलती है सजा दूसरों की मिथ्या आरोपों पर। वह भी राम के रहते। यह सारे प्रश्न पहले भी स्त्रियों को सातता रहा है और आज भी सालता है। अब तो मुखर होकर इसे स्त्री विमर्श के दायरे में ले आई है और सीधी, सच्ची, त्यागमयी सीता के प्रति अन्याय का मुद्दा उठाती है।

वही राम, जो पत्थर बनी अहिल्या का उद्धार कर समाज को यह संदेश देते हैं कि स्त्री का ऐसा अपमान सभ्यता और संस्कृति का सूचक नहीं हो सकता। वही राम जो एक पत्नी का व्रत निभाते हैं, बहुपत्नीवाद को नकार के विवाह संस्था में एक पत्नी का नया आदर्श स्थापित करते हैं, वही राम जो पराई स्त्री को देखना या उससे प्रमाद करना पाप समझते हैं, वही राम क्यों सीता को उसका सम्मान और स्थान कभी नहीं दिला पाते। इसलिए तो स्त्री विमर्श में राम पर सवाल उठते हैं और उसके जवाब में लोग राज धर्म और नीति की दुहाई देकर प्रारब्ध की बात कहकर इसे एक संयोग कह कर विराम देना चाहते हैं। तब हर स्त्री में दबी हुई सीता उठती है और सवाल करती है..... आखिर क्यों? मेरे साथ ही ऐसा क्यों? हे राम! तुम तो सब जानते थे, फिर ऐसा व्यवहार क्यों? तुमने क्यों सीता नाम को सुख और सौभाग्य की बजाय संताप का पर्याय बना दिया। क्या मिला राम तुम्हें ऐसा करके? वह बेशक मंदिर में उनके साथ खड़ी दिखती है, जीवन में दूर रहकर भी वादा निभाने का साथ देती हुई, परंतु राम नाम की आड़ में पीछे दुबकी सीता को स्त्री की नजर देख रही है और समझ रही है कि साथ रहने का नाटक करती हुई सीता असल में राम से उस दिन दूर हो गई थी जब पहली बार राम ने उनकी सुचिता पर सवाल उठाया।

 और....आज भी सीता उतनी ही दूर है, क्योंकि राम के पास सीता के सवालों का कोई जवाब नहीं है। राम का मौन राम की व्यथा हो सकती है, परन्तु सीता के यक्ष प्रश्नों का समाधान नहीं।

डॉ नीरज कृष्ण
साहित्यकार

बिहार में राम

श्री राम का जब भी जिक्र होगा तो बिहार की चर्चा अवश्य होगी क्योंकि इसी भूमि ने अयोध्या के राजकुमार राम को भगवान का स्वरूप प्रदर्शित करने का मौका दिया। इसी पावन भूमि पर महर्षि विश्वामित्र ने उन्हें अपना शौर्य और शक्ति दिखाने का अवसर उपलब्ध कराया। यही श्रीराम ने स्वयंवर में हिस्सा लेकर शक्तिशाली राजा महाराजाओं को अपनी ताकत की अनुभूति कराई थी।
प्राचीन काल से ही बिहार की भूमि गौरवशाली रही है। यहां की मिट्टी एवं यहां का परिवेश, धार्मिक व राजनीतिक रूप से उर्वर रही है। ऐतिहासिक और सांस्कृतिक धरोहर को समेटे बिहार की अपनी एक अलग ही पहचान रही है। यदि हम त्रेतायुग की बात करें तो भगवान राम का बिहार से गहरा संबंध था। भले ही उनका अवतरण उत्तर प्रदेश की "अयोध्या" में हुआ हो लेकिन उनके शौर्य और शक्ति का केंद्र बिहार ही रहा। बहुत कम लोगों का ध्यान इस ओर जाता है पर बिहार वह जगह है जहां से भगवान राम की अलौकिक  प्रसिद्धि जन-जन तक पहुंची थी। विश्व के सर्वश्रेष्ठ धनुर्धर और योद्धा बनाने का श्रेय बिहार को ही जाता है। सही मायने में इस मिट्टी में ही उन्हें पूर्णता मिली। यहां के बक्सर जिले में महर्षि विश्वामित्र के यज्ञ की रक्षा करते हुए भगवान राम ने ताड़का नामक राक्षसी का वध किया था। मिथिला की भूमि पर सीता के स्वयंवर में ‘पिनाक’ धनुष को उन्होंने ही तोड़ा था। मिथिला जाने के क्रम में रास्ते में एक बिल्कुल वीरान और उजाड़ आश्रम दिखा, कारण पूछने पर विश्वामित्र ने महर्षि गौतम और उनकी पत्नी अहिल्या की सारी कहानी सुनाई; करुणावत्सल राम को दया आ गई और वहां रखे शीला पर अपना पैर रख दिया। अहिल्या का उद्धार हो गया और बिहार के मुंगेर जिले ने उन्हें राजकुमार से भगवान राम बना दिया। माना जाता है कि राम के शौर्य को जगाने का काम विश्वामित्र ने बक्सर में ही किया था। बक्सर में ही महर्षि ने राम को धनुर्वेद की शिक्षा दी थी, इसी अवधि में विश्वामित्र ने उन्हें कई दिव्य मंत्र और दिव्य अस्त्र-शस्त्र प्रदान किए थे।

बिहार में दो सीतामढ़ी है। एक जहां माँ जानकी का जन्म हुआ और दूसरा जहां माँ सीता धरती में समा गई। जन्म स्थान से तो ज्यादातर लोग परिचित है। सीतामढ़ी को हिंदू पौराणिक कथाओं और इतिहास में अति पवित्र स्थान के रूप में माना जाता है जो किसी को भी त्रेतायुग में ले जाता है। सीतामढ़ी की पहचान विश्व के प्रमुख धार्मिक पर्यटन स्थल के रूप में है। यही कारण कि देश-विदेश के हजारों संख्या में सीतामढ़ी और सीता से जुड़े स्थान देखने पर्यटक आते हैं। नवादा जिले के मुख्यालय से 30 किलोमीटर दूर मेसकौर प्रखंड में तमसा नदी के किनारे अवस्थित है। धोबी द्वारा सुने उलाहना से प्रभावित राम ने सीता की इसी स्थान के जंगलों में छोड़ दिया था। बाल्मीकि ऋषि का आश्रम भी इसी जगह पे अवस्थित थी। सीता के दोनों पुत्रों ने श्रीराम के अश्वमेघ यज्ञ के घोड़े को इसी स्थान पर रोक दिया था और हनुमान को बंदी बना लिया था। माँ सीता इसी स्थान पर धरती में में प्रवेश कर गयी थी। बाल्मीकि रामायण की रचना इसी स्थान पर हुई थी। आज भी वाल्मीकि ऋषि के आश्रम के अवशेष मौजूद हैं। 
बिहार का सबसे बड़े पर्व छठ को लेकर कई धार्मिक मान्यताएं प्रचलित हैं। माना जाता है कि पहला छठ माँ सीता ने मुंगेर में ही किया था। बाल्मीकि रामायण के अनुसार ऐतिहासिक नगरी मुंगेर के सीता चरण में कभी माँ सीता ने 6 दिन तक रह कर छठ पूजा की थी।
नवादा की सीतामढ़ी जहाँ पर माँ सीता धरती में समा गई थी, अगहन पूर्णिमा के अवसर पर नवादा की सीतामढ़ी में काफी समय से मेला लगता आ रहा है यहाँ का मेला मशहूर है।
राम मंदिर की चर्चा करते ही बरबस हमारे जीवन में धार्मिक नगरी अयोध्या की एक तस्वीर दिखने लगती है। बिहार के पूर्वी चंपारण जिले के चकिया केसरिया के निकट जानकी पूर्व में विशाल रामायण मंदिर का निर्माण हो रहा है। केसरिया में रामायण मंदिर, ओंकारवट मंदिर के तर्ज पर बनाया जा रहा है। 200 एकड़ में बन रहे इस मंदिर के निर्माण में 500 करोड़ की लागत का अनुमान है। विराट रामायण मंदिर में अलग-अलग देवताओं के 18 मंदिरों का समूह बनाया जा रहा है। इन मंदिरों के समूह में भगवान राम और माता सीता के मंदिर आकर्षण का केंद्र होंगे। मंदिर की ऊंचाई लगभग 405 फीट ऊंची होगी। इस मंदिर की सुंदरता और इसकी भव्यता का अंदाजा लगाया जा सकता है मंदिर परिसर में भगवान शंकर की दुनिया की सबसे ऊंची शिवलिंग की स्थापना करने की भी योजना है। यह शिवलिंग 33 फीट से भी ज्यादा ऊंची होगी।

राम समग्र भारत के रग-रग में रचे-बसे हैं। यहाँ का जनमानस श्वास-श्वास में राम की परिकल्पना करता है। उठते-बैठते, किसी कार्य को करने के लिये तैयार होते, चलते और आरम्भ करते राम का नाम मुखपर सहज ही आ जाता है। प्रातः-सायं हिलते-मिलते, अभिवादन एवं नमन के रूप में राम का ही नाम आता है। यहाँ तक कि हर बच्चा जन्म लेता है तो राम ही जन्म लेते हैं। कोई यदि मरता है तो राम का ही नाम रुदन में भी आता है। मरते समय राम का नाम मुख पर आ जाने पर उत्तम लोक-प्राप्ति का विश्वास है। इसीलिये भारत के लोक – गीतों में भी राम-कथा भरी पड़ी है। संस्कार-गीतों में जो गीत गाये जाते हैं, उनमें हर बच्चा राम और हर पिता दशरथ हुआ करता है। अधिकतर गीतों में रामकथा सीधे आती है। जिनमें यदि कथानक भिन्न होता है तो अन्त में 'राम, मोरे राम, रामा हो रामा' आदि सम्बोधन आ ही जाया करते हैं।

लोकगीत के माध्यम से रामकथा का एक प्रसंग आता है, जिसमें राम वन जाने को तैयार हैं। वे माता कौसल्या से सोने का खड़ाऊँ माँग रहे हैं। यथा- 

सोने क खड़उवाँ राजा राम कौसल्या से अरज करें, 
हुकुम त देतिउ मोरी मैय्या मैं बन का सिधरते हैं। 
जउने राम दुधवा पियायेउँ अउ घिउ सनी अउटेउँ, 
अरे मोर भितरा से निकरड़ करेजवा मैं कैसे बन भाखउँ॥

राम के बिना अयोध्या सूनी लग रही है, लक्ष्मण के बिना महल सूने लग रहे हैं। सीता के बिना रसोई सूनी लग रही है। लोक-कलाकार राम-सीता और लक्ष्मण के मुकुट, पट और सिन्दूर भीग जाने पर वापस अयोध्या लाने की सुघर कल्पना करता है ।

राम बिनु सूनी अजोधिया, लखन बिनु महलउ हो राम, 
मोरी सीता बिनु सूनी रसोइयाँ मैं कैसे धरउँ धीरज हो राम ।।
मोरे राम के भीजइ मुकुटवा लखन सिर पटुका हो राम, 
मोरी सीता कै भीजइ सिन्धुरवा लवटि घर आवै हो राम॥ 

दूसरे लोक गीत में धोबी के दुर्वचन पर राम सीता को घर से निकाल कर वन में भेज देते हैं। वे वन में रहती हैं। वे दुःखित हैं। उनका दुःख लोकगीत की इस पंक्ति में दर्शनीय है -

जेठ के दुपहरिया त भुभुरी तलाफैं हो राम, 
अरे राम ज सीता का निकरैं गरुवे गरब से हो राम॥ 

सीता का रुदन सुन बन के पात खहराने (गिरने) लगते हैं। वन के तपस्वी और पशु-पक्षी करुणा से आन्दोलित हो उठते हैं। तपस्विनी नारियाँ भी अपनी साधना को छोड़कर सीता को समझाती और सम्बल प्रदान करती हैं। सीता उदरस्थ शिशु के प्रसवकाल की कठिनाई का ध्यान करती हैं तो तपस्विनियाँ हर स्थिति में सहयोग का आश्वासन देने लगती हैं। 

यथा बन से निकरीं बन तपसिनि सीतहिं समझाँबड़ 
सीता हम होबइ अगवा अउपिछवा हम होबइ धिमरिन।

लोकगीत की पङ्गियों में लोक-मर्म का सीमातिक्रमण तब होता है, जब सीता के अभावों की दुनिया देखने को मिलती है। न वहाँ राजमहल है, न सोने के पात्र। पत्ते का दोना बनाकर सीताजी गंगाजल से गुरु वसिष्ठ के पैर धोती हैं। गुरुवर ने सीता को समझाया और अयोध्या चलने को कहा। सीता गुरु के वचन टालें तो कैसे टालें- 

पतवा क दोनवाँ लगाइन गंगाजल पानी। 
सीता धोवै गुरु कै चरनवाँ अउ मथवा चढ़ावें। 
अतनी बुधि तोहरे सीता अकिलिया क आगरि।
सीता रामहि कस बिसराइउ अजोधिया तजि दीनेउ।
गुरु तोहरा कहब हम मानब अजोधिया क चलबै। 
गुरु ऐसन पुरुष कै सनेहिया त बिधि न मिलावड़॥

इस प्रकार परम्परागत लोकगीतों की पङ्गियों में राम की कथा यत्र-तत्र-सर्वत्र देखने को मिलती है। पुत्र-जन्म पर सोहर गाया जाता है। सोहर पुत्र-जन्म का गीत है। इनमें राम से सम्बन्धित कथानक भरे पड़े हैं -

कौसिल्या के जनमेनि राम सुमित्रा के लछिमन हो।
रामा केकई के भरत भुवाल सबइ घर सोहर हो।

एक गीत में आया है कि सीता को राम ने निकाल दिया है और जंगल में लव-कुश जन्म लेते हैं। लोकगीत की पति के भाव देखें- 

पूत भयउ विपति मा बहुतइ सँसति मा, 
पूता कुश कै ओदन-डासन बन-फर भोजन। 
जउ पूता होतिउँ अजोधिया वहि पुर पाटन, 
राजा दसरथ पटना लुटउतें कौसिला रानी अभरन॥ 

सीता जंगल में थीं। लक्ष्मण उन्हें मनाने जाते हैं। वे नहीं आयीं। राम मनाने जाते हैं। वहाँ लव और कुश दोनों भाई गुल्ली-डण्डा खेल रहे हैं। उनकी अप्रतिम सुन्दरता देख विमुग्ध राम पूछ बैठते हैं, आप दोनों किसके पुत्र, किसके भतीजे और किसके नाती हैं। उत्तर सुन राम ठगे- से रह जाते हैं-

केकै हो पुतवा नतियवा केकै हो भतिजवा।
कउनी मयरिया की कोखिया जनमि जुड़ायउ। 
बापे कै नउवाँ न जानौ लखन कै भतिजवा।
अतनी बचन राम सुनउ न पायेनि ।
तरर-तरर चुवड़ अँसुवा पदुववन पोछड़। 

लोक–साहित्य में एक विधा है बारहमासा। बारहमासा में भी रामकथा का चित्रण है। माता कौसल्या राम के लिये अत्यन्त व्यग्र हैं-

बैसाखे रितु ग्रीसम घाम, पवन चलत जेस बरसत आगि। 
जल बिनु तड़पत मीन पियासे होइहें लछिमन राम।
यहु दुख दीने कैकेई पठये बन बालक मेरो॥ 

जेठ का महीना, लू की सनसनाहट, आग की लपट जैसी तेज हवा शरीर को झुलसा रही है। राम, लक्ष्मण और सीता के पैर कमल के समान कोमल है। ऊपर आकाश जल रहा है। नीचे पृथ्वी पर धूलसे भभूका उठ रहा है-

जेठ माह लू लागत अंग, राम लखन औ सीता संग।
हरि के चरन जैसे कमल समान धधकै धरती औ असमान। 
चलड़ पगु कइसे पठये बन बालक मेरे। 

आषाढ़ आया। राम, लक्ष्मण और सीता कहाँ होंगे? कौसल्या चिन्तित हैं कि उनके राम, लक्ष्मण और सीता की क्या दशा होती होगी। वे रो-रोकर रात और दिन बिता रही हैं। भादो आकर अपना रूप प्रस्तुत कर तड़पा रहा है ।

आषाढ़ मास घन गजरत घोर, चातक बोलत पिहँकत मोर।
कलपैं कौसिल्या अवध पुरधाम, बन भी मोर लछिमन राम। 
भादौं मेघा परै अपार, घर बइठे सगरौ सनसार। 
बड़ि बड़ि बुनियाँ बरसत नीर, भीजत होइहैं श्रीरघुबीर 

आषाढ़ में चातक और पपीहा बोलकर पीर को और बढ़ा रहे हैं, आगे क्वार का महीना आ रहा है। चारों ओर धर्म-कर्म की बात चल रही है। लोग देवार्चन, वन्दन, दान आदि पुण्य कार्यों में सन्नद्ध हो रहे हैं। राम के रहने पर कौसल्या क्या करतीं आगे दर्शनीय और पठनीय है। अयोध्या आज सूनी है। संसार दीवाली मना रहा है, कौसल्या के हृदय में अन्धकार है-

आवत बा सखि माह कुवार, धरम करइ सगरी सनसार।
आजु होतेन मोर लछिमन राम, न्योतित बाभन देइत दान। 
कातिक मास सखि आइ दिवारी, घर दियना लेसैं नरनारी। 
मोरी अयोधिया पड़ी अँधियारी।

पूस का महीना आ गया।आज रात तलवार की धार की तरह लग रही है। ऐसी ठण्ड में मेरे राम, लक्ष्मण और सीता कौन-सा ओढ़ना ओढ़ते होंगे? वसन्त ने आकर कौसल्या की पीडा को और ही गहराई में पहुँचा दिया है। उनके राम वन में हैं और पति स्वर्ग में- 

पूस माह जस पर तुषार, रैन चलै जेस खड्ग क धारि। 
बिनु ओढ़ना मोरे लछिमन राम, कल कौसिल्या अवधपुर धाम॥
माघ मास रितु होत बसन्त, सुत बिदेस तन तजिगे कन्त। 
पठये बन बालक मेरो॥ 

रंग-बिरंगी फागुनी बहार आ गयी है। भरतजी रंग अबीर तैयार किये बैठे हैं। मेरे राम-लक्ष्मण आज नहीं हैं। मैं किसपर अबीर डालूँ? उन्हें यह दुःख असह्य बन जाता है-

फागुन रंग चलै सब कोय, ऐसन माह गवावउँ रोय। 
बैठे भरतजी घोरे अबीर, केहिपै छिरकउँ बिनु रघुबीर।। 
दुख दीने कैकेई पठये बन बालक मेरे। 

यह कजरी सावन का गीत है। इनमें भी रामकथा देखी जाती है। राम पिता का आदेश ले वन को जाते हैं। उनके साथ सीता और लक्ष्मण भी हैं-

पितु बैन मानि बन का रघुनाथ चले, 
लखन सिया साथ चले ना।
देखि कंचन मृग सीता लोभाइ गई माया भुलाइ गईं ना। होली की बहार आती है, वह लाती है अपने संगमें फागकी राग।/ ढोलक, झाँझ, करताल की ताल।

 जनमानस हर्ष से नाच उठता है। ऐसे में फाग की राग रामकथाओं से सराबोर हो भक्तों को भाने लगती है-
प्रश्न और उत्तर देखें-

 (1) केकरे हाथ कनक पिचकारी? 
केकरे हाथ अबीरा। 
अवध में होली खेलें रघुबीरा॥ 
राम के हाथे कनक पिचकारी लछिमन हाथ अबीरा। अवध में होली खेलें रघुबीरा॥ 

(2) मुनि मागत राजा सो राम लखन मोहि दीज। 
असुर समूह सतावत मोहीं मोर कहा फुर कीजै॥ 

(3) दसरथ लिहे राम का कनियाँ टोपी दिहे चौतनियाँ दसरथ लिहे राम का कनियाँ। 

ऐसे गीत जो रामकथा से इतर होते हैं, उनमें कथानक की पंक्ति में अन्त में राम का नाम आ जाता है। कथा-साहित्य और गाथा-साहित्य में ऐसा होता है।

बाल्मीकि के राम

युद्ध समाप्त हो चूका है। लंका पर राम का आधिपत्य हो चूका था। विभीषण राजा घोषित किये जा चुके हैं। युद्ध-विजय का समाचार देने के लिए हनुमान को अशोक वाटिका भेजा जाता है। विभीषण माता सीता को राम तक लेकर लाते हैं। क्रोधित राम पर-घर में रह चुकी सीता के प्रति न केवल उदासीनता प्रकट करते हैं बल्कि उसे स्वीकार करने से मना कर देते हैं और साथ ही सीता को कहीं भी जाने की स्वतंत्रता दे देते हैं। उनका मुख्य तर्क है कि हरण के समय जब सीता को रावण ने उठाया था तो अवश्य ही उसकी देह ने सीता की देह का स्पर्श किया होगा। राम के उस देहवाद ने वैदेही को जरूर चकित किया होगा। चकित होने की बात ही है। विवाह से पूर्व राम ने अहल्या जैसी ऋषि-पत्नी का उद्धार किया था जिसने वाल्मीकि-रामायण के अनुसार पति-वेश में आए इंद्र को पहचानकर भी न केवल उसके साथ समागम किया बल्कि उससे संतुष्ट होकर पति के आगमन से पूर्व ही उसे चले जाने का संकेत भी दिया। ऐसी पत्नी को गौतम ऋषि द्वारा स्वीकार करने पर राम मौन ही रहे बल्कि खुश ही हुए होंगे। दूसरों के संदर्भ में राम के हृदय की उदारता का प्रमाण बाली-सुग्रीव प्रसंग में भी मिलता है। बाली ने अपने छोटे भाई सुग्रीव की पत्नी रूमा को बलपूर्वक अपने घर में रख लिया था तथा उससे कामेच्छा की पूर्ति भी करता था। राम ने सुग्रीव की सहायता कर रूमा को बाली के चंगुल से छुड़ाया था तथा सुग्रीव ने परवश पर-पुरुष के घर रह चुकी रूमा को सहर्ष स्वीकार कर लिया था जिस पर राम की कोई विपरीत टिप्पणी नहीं हुई। कदाचित इसीलिए सीता राम की बात पर न केवल दंग रह जाती है बल्कि प्रश्नाकुल भी प्रतीत होने लगती है। तब भी अपने युग की मानसिकता के बोझ तले वह यही कह पाती है कि यदि उसे स्वीकार न करना तय था तो (यहाँ लाकर अपमानित करने की अपेक्षा) हनुमान से अशोक वाटिका में ही उसकी सूचना भिजवा देते ताकि सीता वहीं अपने को समाप्त कर लेती।

किंतु इस सारे प्रसंग का जो अत्यंत महत्वपूर्ण और आघातपूर्ण पक्ष है, वह दूसरा है जो सूक्ष्म होते हुए भी अपने भीतर सोच की अनंत संभावनाएँ लिए हुए है। सीता के मन में एक सहज प्रश्न उठता है जिसे वह राम के समक्ष रखती है। सीता जानना चाहती है कि युद्ध के बाद यदि सीता को स्वीकार ही नहीं करना था तो उसके लिए वह कष्टदायी युद्ध ही क्यों किया गया? बातचीत (या तर्क-वितर्क) में राम का एक ऐसा कथन भी था जिसने उस समय की सीता को भी अवश्य हिला दिया होगा, आज का व्यक्ति तो हिलेगा ही हिलेगा।
कथन इस प्रकार था -

विदितश्चास्तु भद्रं ते तोअयं रणपरिश्रमः।
सुतीर्णः सुहृदां वीर्यान्न त्वदर्थं मया कृतः।।

अर्थात 'तुम्हें मालूम होना चाहिए कि मैंने जो युद्ध का परिश्रम उठाया है तथा इन मित्रों के पराक्रम से जो इसमें विजय पाई है, यह सब तुम्हें पाने के लिए नहीं किया गया है। (वाल्मीकि रामायण- युद्ध कांड/115/15)

रक्षता तु मया वृत्तमपवादं च सर्वतः।
प्रख्यातस्यात्मवंशस्य नयड़्ंग च परिमार्जना।।

सदाचार की रक्षा, सब ओर फैले हुए अपवाद का निवारण तथा अपने सुविख्यात वंश पर लगे हुए कलंक का परिमार्जन करने के लिए ही यह सब मैंने किया है।' (वाल्मीकि रामायण- युद्ध कांड/115/16)

मुझे यह भी लग रहा है कि सीता पर पहला आघात तो तब ही हुआ होगा जब युद्ध-विजय के बाद उसने अपने पति राम के स्थान पर पहले हनुमान और बाद में विभीषण को पाया होगा। सीता की मानसिकता से सोचें तो उसने सहज रूप में यही कल्पना की होगी कि राम, जो उसके पति हैं, कैदी-प्रताड़ित निर्दोष सीता के रिहा होते ही, सबसे पहले दौड़कर उसके पास आएँगे और उसे गले से लगा लेंगे - वैसे ही जैसे कोई व्यक्ति अपने पुत्र, पुत्री, बहन, माँ, पिता या अन्य आत्मीय संबंध के प्रति व्यवहार करता है।

डॉ नीरज कृष्ण
साहित्यकार
पटना, बिहार

श्यामपट के राम 

श्रीराम-जानकी के प्रभाव से फिल्म उद्योग भी अछुता नहीं रहा। जब पहली बार रामचरितमानस के दोहे से निकल कर सन 1986-87 में रामानंद सागर कृत धारावाहिक ‘रामायण’ के राम ने ऐसी माया रची कि सड़कें, बाजार सब सुनि हो जाती थी, घरों के चूल्हा-चौका सब स्थगित, क्या बच्चा और क्या वृद्ध- सभी एक होकर 14 इंच के जादुई बक्से में राम और सीता को अपलक निहारते थे। 52 एपिसोड में निर्मित(बढ़ कर 78 ) रामायण जिसका प्रसारण भारत समेत 54 अन्य देशों में हुआ था और इसके दर्शकों की संख्या उस वक्त 65 करोड़ थी। 

टेलीविजन के आने से पूर्व भी भारतीय फिल्म जगत में उन पर अलग-अलग भाषाओं में कई सिनेमा बनाये जा चुके थे। सबसे पहले 1917 में दादा साहब फाल्के ने ‘लंका दहन’ बनायीं, उसके बाद विजय भट्ट ने ‘रामराज्य’(1943) और रामायण (1954) नाम से हिंदी फ़िल्में बनाई। 1958 में के. सोमू द्वारा ‘सम्पूर्ण रामायण’(तमिल), 1961 में बाबुभाई मिस्त्री द्वारा सम्पूर्ण रामायण (हिंदी), 1963 में लवकृकुश (तेलगु), 1971 में बापू द्वारा सम्पूर्ण रामायण (तेलगु), चंद्रकांत द्वारा 1976 में ‘बजरंगबली’ (हिंदी), वी. मधुसुदन राव द्वारा 1997 में ‘लव-कुश’ (हिंदी) जैसी फ़िल्में बनाई गयी।

जापानी फिल्मकार युगों साको ने ‘रामायण: दी लीजेंड ऑफ़ प्रिंस राम’ (1992) बनायी। भारत-जापान सम्बन्ध के 40 वर्ष पुरे होने पर सवा दो घंटे लम्बे इस एनिमेशन फिल्म को बनाया गया था। 2005 में ‘हनुमान’ और 2008 में ‘रामायण: द एपिक’ नाम से दो एनिमेशन फ़िल्में आयीं। 

2015 में विदेश मंत्रालय ने राम पर 25 मिनट की फिल्म बनाने के लिए देश के फिल्मकारों को चिट्ठी लिखी थी। भारत मानता है कि दक्षिण-पूर्व एशियाई देशों जैसे मलेशिया, इंडोनेशिया, वियतनाम ,थाईलेंड आदि में ‘रामायण’ के बारे में बच्चा-बच्चा जनता है। थाईलेंड में इसे राष्ट्रीय महाकाव्य का दर्जा प्राप्त है। मुसलमान बहुल देश इंडोनेशिया और मलेशिया में पूरी श्रद्धा के साथ रामलीला का मंचन होता है। दरअसल, आदर्श मानदंडों के प्रतीक पुरुष श्रीराम मानव जाति के इतिहास में अपने व्यक्तित्व और कृतित्व के ऐसे उदहारण प्रस्तुत किये हैं कि हर युग की पीढ़ी में श्रीराम को बार-बार देखने, सुनने व गुणने का बोध स्वतः जागृत हो उठता है। राम का परदे पर बार-बार आना, इसकी पुष्टि करता है।

मानस के राम 

'श्रीरामचरितमानस' भारतीय लोकचित्त का संस्कर्ता भी है और संस्कार भी, आह्लादक भी है और आह्लाद भी, लक्षण भी है और लक्ष्य भी। गत चार सौ वर्षों से सामान्य रूप से समग्र भारतीय और विशेष रूप से उत्तर भारतीय सामाजिक ढाँचे को गढ़ने में जितनी व्यापक भूमिका 'रामचरितमानस' ने निभायी है उतनी किसी अन्य ग्रन्थ, व्यक्ति, घटना, विश्वास अथवा परम्परा ने नहीं। सहृदय पाठक के लिये रामचरितमानस न केवल साहित्यिक महत्त्व का ग्रन्थ है अपितु उसके सामाजिक, नैतिक, धार्मिक, आध्यात्मिक और लौकिक जीवन के लिये मार्गदर्शक भी है। भारतीय लोक-मानस पर इस ग्रन्थ का इतना प्रभाव है कि उसके भीतर रामचरितमानस, तुलसी और राम-ये तीनों संज्ञाएँ एकरूप होकर एक ही महाभाव को उद्बोधित करती हैं।

भारतीय जन-मानस में राम एक आदर्श नायक के रूप में प्रतिष्ठित हैं। वे आदर्श पुत्र हैं, आदर्श भाई हैं, आदर्श सखा हैं, आदर्श पति हैं, आदर्श स्वामी और आदर्श राजा हैं। तुलसी के राम का सम्पूर्ण जीवन लोक-संग्रह के कर्म- सौन्दर्य से ओत-प्रोत है। लोक-संग्रह के नायक राजा राम प्रजारञ्जन के एक ऐसे प्रतिष्ठित प्रतीक बन चुके हैं कि आज के लोकतान्त्रिक भारतीय मन का लक्ष्य भी रामराज्य है। आखिर हो भी क्यों न? क्योंकि रामराज्य में सब प्रकार के कष्टों से मुक्त होकर सभी नर-नारी स्वधर्म का पालन करते हुए परस्पर प्रीतिपूर्वक रहते हैं-

दैहिक दैविक भौतिक तापा। राम राज नहिं काहुहि ब्यापा।
सब नर करहिं परस्पर प्रीती। चलहिं स्वधर्मनिरत श्रुति नीती॥
अल्पमृत्यु नहिं कवनिउ पीरा। सब सुंदर सब बिरुज सरीरा॥

वनप्रस्थान के समय राम को अपने कष्टों की चिन्ता नहीं है, किंतु प्रजाजन के सुख-सौख्य की चिन्ता उन्हें अवश्य है। इसलिये वे लक्ष्मण से अयोध्या में ही रहकर राज-काज देखने का आग्रह करते हैं और प्रजारञ्जन का कर्तव्य समझाते हुए कहते हैं-

जासु राज प्रिय प्रजा दुखारी। 
सो नए अवसि नरक अधिकारी।
(रा०च०मा० 2/ 71/ 6)

राज्य अथवा शासन की ऐसी व्यवस्था ही आदर्श मानी जायगी जिसके अन्तर्गत नागरिक स्वयं राजा अथवा शासक द्वारा लिये गये अनुचित निर्णय या किये गये अनुचित व्यवहार एवं कार्य का बिना किसी भय के विरोध कर सकें। चौदह वर्ष के सुदीर्घ वनवास के उपरान्त जब राम का राज्याभिषेक होता है तो नागरिकों की सभा में राम-जैसा आदर्श शासक ही यह कह सकता है कि-

जी अनीति कछ भाषौं भाई।
ती मोहि बरजह भय बिसराई।

राम की इस घोषणा के पीछे सच्चे हृदय की वह निष्ठा है, जो अच्छी-से-अच्छी प्रजातान्त्रिक शासन-पद्धति के लिये भी आदर्श हो सकती है।

राम का रामत्व कथन के माध्यम से कम और आचरण के माध्यम से अधिक व्यक्त हुआ है। राम की पहचान ही यही है कि वे वाणी से जो संकल्प लेते हैं उसे कर्म में भी ढालते हैं। उनका कथन ही उनका संकल्प है। राम की कथनी और करनी, गुण और स्वभाव, दृढ़ता और कोमलता, क्रोध और क्षमाशीलता सभी अनुकरणीय हैं। उनके व्यक्तित्व में शील, शक्ति और सौन्दर्य का अनुपम सामंजस्य है। उनकी शक्ति और उनका सौन्दर्य दोनों उनके शील के अनुशासन में हैं। उनकी शक्ति शरणागत और दीनों की रक्षा के लिये तथा आततायी और अत्याचारियों के मान-मर्दन के लिये है। करोड़ों कामदेव को भी लजित करने वाला शील-समन्वित उनका मोहक सौन्दर्य सात्त्विकता की शीतल किरण से आलोकित है, जिसके दर्शन-मात्र से मन के विकार धुल जाते हैं। उनके शील का उत्कर्ष तब रमणीय हो उठता है जब चित्रकूट में आयी सभी माताओं में सबसे पहले सादर आगे बढ़कर वे माता कैकेयी के ही चरण-स्पर्श करते हैं-

प्रथम राम भेंटी कैकेई। 
सरल सुभायँ भगति मति भेई॥
पग परि कीन्ह प्रबोधु बहोरी। 
काल करम बिधि सिर धरिखोरी॥
(रा० च० मा० 2/ 244/ 7-8)

रामचरितमानस में राम के प्रशस्त शील के अनन्त उदाहरण देखने को मिलेंगे। जिस राज्यपद के आकर्षण से बड़े- से- बड़े धैर्य धुरन्धर नहीं बच सके, उस राजसिंहासन को तिनके की भाँति छोड़कर चल दिये। न केवल उन्होंने सहर्ष राज्य का ही त्याग किया, अपितु अपने पिता के वचन प्रतिष्ठा के लिये चौदह वर्षों के वनवास को भी सहर्ष स्वीकार किया। पितृ-वचन को पालना-हेतु राम का यह अनुपम त्याग मानवीय सदाचरण के इतिहास का स्वर्णिम पृष्ठ है।

राम की शरणागति का फल भी अमोघ है। विभीषण द्वारा शरण ग्रहण किये जाने पर वे उसे लंकेश कहकर सम्बोधित करते हैं और लंका का राज्य देने का तत्क्षण संकल्प लेते हैं। राम की विनय-शीलता भी अनुपम हैं जिस स्वर्ण लंका को रावण ने दस बार अपना शीश चढाकर वरदान रूप में शिव से प्राप्त किया था, उसे मित्र विभीषण को देते समय तुच्छ भेट समझकर राम के मन में संकोच हो रहा है।

जो संपति सिव रावनहि दीन्हि दिएँ दस माथ।
सोइ संपदा बिभीषनहि सकुचि दीन्हि रघुनाथ ॥
(सुन्दरकाण्ड 49 (ख))

विदेशों में राम

दक्षिण-पूर्व एशिया के देशों, विशेषकर थाईलैंड, कंबोडिया, लाओस, मलेशिया, इंडोनेशिया आदि में भारत की ही भांति रामकथा की लोकप्रियता है। थाईलैंड में प्रचलित रामायण का नाम ‘रामकियेन’ है, जिसका अर्थ है राम की कीर्ति। कंबोडिया की रामायण ‘रामकेर’ नाम से प्रसिद्ध है। लाओस में ‘फालक फालाम’ और ‘फोमचक्र’ नाम से दो रामायणें  प्रचलित हैं। मलेशिया यद्यपि मुस्लिम राष्ट्र है, परंतु वहां भी ‘हिकायत श्रीरामा’ नामक रामायण प्रचलित है, जिसका तात्पर्य है श्रीराम की कथा। इंडोनेशिया की रामायण का नाम ‘ककविन रामायण’ है, जिसके रचनाकार ककविन हैं।

नेपाल भारत का पड़ोसी एवं मित्र राष्ट्र है, वहां के जन जीवन में रामकथा भारत की ही भांति समाहित। कवि एवं नाटककार पहलमान सिंह स्वार ने श्रीरामचरितमानस का नेपाली भाषा में अनुवाद किया था। नेपाली रामायण की रचना श्री भानुभक्त ने 19वीं शताब्दी में की थी। इसे ‘भानुभक्त रामायण’ भी कहा जाता है।

 इतना ही नहीं, राम को मिस्र (संयुक्त अरब गणराज्य)- जैसे मुस्लिम राष्ट्र और रूस- जैसे कम्युनिस्ट राष्ट्र में भी लोक नायक के रूप में स्वीकार किया गया है।

भारतमें समय-समय पर आने वाले विदेशी यात्री- भारत की प्राचीन सांस्कृतिक विरासतकी गरिमा और श्रेष्ठता से प्रभावित होकर, भारतीय साहित्य की विशिष्टताओं और गहनता से मोहित होकर तथा भारतीय धर्म की व्यापकता एवं व्यावहारिकता से प्रेरित होकर समय-समय पर चीन, जापान आदि एशिया के विभिन्न वर्ष पूर्व देशों से ही नहीं बल्कि यरोप के पुर्तगाल, स्पेन, इटली, फ्रांस, इंग्लैण्ड आदि देशों से भी अनेक यात्री, धर्म-प्रचारक, व्यापारी, साहित्यकार आदि यहाँ आते रहे हैं। इन लोगों ने अपनी-अपनी यात्रा के विवरणों के सन्दर्भ में ग्रन्थों की रचना करते समय उनमें भारत की विभिन्न विशिष्टताओं और विशेषताओंके उल्लेखके साथ-साथ भारत की बहुप्रचलित श्रीरामकथा के सम्बन्ध में भी बहुत कुछ लिखा है। यही नहीं, विदेशों से आये कई विद्वानों ने जहाँ इस सन्दर्भ में स्वतन्त्र रूप से मौलिक ग्रन्थ लिखे हैं, वहीं कई ने इस कथा से सम्बन्धित ' रामचरितमानस ' आदि विभिन्न ग्रन्थों के अनुवाद भी अपनी-अपनी भाषाओं में किये हैं और कई ने तो इस विषय में शोध-प्रबन्ध भी तैयार किये हैं - 
पुर्तगाल - डॉ०. कालैण्ड तीन रचनाएँ (स्वतन्त्र ग्रन्थ) 
स्पेन - डे० फरिया ' असिया पोर्तुगेसा ' (स्वतन्त्र ग्रन्थ)
इटली-  डॉ० एल० तेस्सि तौरी- 'भक्त और कवि तुलसीदास’ और 'तुलसीदास पर रामानुज और शंकराचार्य का प्रभाव' ( लेख ),
हंगरी- श्रीमती इवा अरोदी 'रामचरितमानस और वाल्मीकि रामायण का तुलनात्मक अध्ययन' ( शोध-प्रबन्ध ), रामचरितमानस (अनुवाद) 
हॉलैण्ड- ओ० डैप्पर--  'असिया' ( स्वतन्त्र ग्रन्थ ) 
    जे० फेनचियो --  'लिब्रो डॉ० सेटा ' ( स्वतन्त्र ग्रन्थ ) ,  डॉ० कालैण्ड की तीनों रचनाओं के अनुवाद
 ए० रोजेरियुस -- 'द ओपन दोरे' ( २१वीं शताब्दी ) 
पी० वलडेयुस--  'ऑफ गोडेरेय डर ओस्ट इण्डिशे हाईडेनन' ( स्वतन्त्र ग्रन्थ )
फ्रांस - गार्सा-द-तासी --  ‘तुलसी का सुंदरकांड’ ( अनुवाद ) ।
      डॉ शार्लोत वोद्विल --  'द रामायण ऑफ तुलसीदास (स्वतन्त्र ग्रन्थ) 'तुलसीदासरचित रामचरितमानस का मूलाधार तथा रचनाविषयक समालोचनात्मक   अध्ययन (शोध - प्रबन्ध)
जे० बी० टावर्निये --  ‘भारत यात्रा के वर्णन में श्रीराम कथा' ( यात्रा-विवरण)
भारत में फ्रांस, पुर्तगाल, इंग्लैण्ड आदि देशों द्वारा स्थापित साम्राज्यों को संचालित करने वाले प्रशासनिक व अधिकारी, राज्य को सुदृढ़ करने में सहयोग देने वाले अन्य कर्मचारी तथा धर्मप्रचारक और राज्य को स्थायित्व प्रदान करने वाले साहित्यकार, शिक्षाविद् आदि ने भी श्रीरामकथा पर न्य अपनी-अपनी भाषा में लेखन किया है, यथा-
फ्रांस - प्रशासनिक अधिकारी - डे० पोलिए--- ' मिथोलोजी डेस इण्डु - 1809 ' ( पेरिस )
     जेसुइट पादरी --  ' लेट्रसएडिफियण्ट - 1718 ' ( पेरिस ) 
लेखक -   एम० सोनेरा   ' वोयाज ओस इण्ड ओरियण्टल ' 1742 ( पेरिस ) 
इंग्लैंड -  प्रशासनिक अधिकारी-  जार्ज ग्रियर्सन ' क्या तलसीदासकृत रामायण अनुवाद ग्रन्थ है? ( लेख ) 
                       " तुलसीदास कवि और समाज-सुधारक' ( लेख ) ' नोट्स ऑन तुलसीदास ' ( लेख ) 
साहित्यकार- एफ०एस० ग्राउज  ' प्रोलाग टू दि रामायण ' ( स्वतत्र समीक्षा ) ,                                                               
एच०एच० विल्सन ' एस्केच ऑफ दि रिलीजस सेक्ट्स ऑफ हिन्दूस ' में मानस पर विचार ( स्वतन्त्र रचना ) 
एडविन ग्रीब्ज---  'ए स्केच ऑफ हिन्दी लिटरेचर' ( स्वतन्त्र रचना ) 
लेखक -  ए०ए० मैकडौनल...... ' इण्डियाज पास्ट ' ( स्वतन्त्र ग्रन्थ ) 
जे०एन० कारपेंटर.......  'दि थियोलोजी ऑफ तुलसीदास' ( शोध-प्रबन्ध ) 
पादरी - ए०जी० एटकिंस........ ' दि रामायण ऑफ तुलसीदास' ( अनुवाद ) 
इन सबने तो भारत में स्थापित विदेशी राजसत्ता को सहयोग प्रदान करने की दृष्टि से इस कथा को अपनाया, जबकि रूस के अलैक्सई बारान्निकोव ने स्वप्रेरणा से केवल श्रीराम- कथा की गरिमा से प्रभावित होकर रामचरितमानस का दस वर्ष लगाकर रूसी भाषा में अनुवाद किया। इस अनुवाद में उन्होंने रामचरितमानस के मूल छन्द, अलंकार और चित्र-विधान की पूरी-पूरी रक्षा की है।

 ‘रामायण सत कोटि अपारा’ की भांति राम कथा के सागर में गोता लगाने वाले कवियों ने राम का जितना साक्षात्कार किया, उसे अपने ग्रंथों में ढाल दिया। ‘हरि अनंत हरि कथा अनंता’ के अनुसार राम कथा के रस से परिपूर्ण सभी ग्रंथ अपने-आप में अलौकिक एवं आध्यात्मिक हैं।

अंत में निष्कर्ष यही निकलता है कि सभी रामायणें राम चरित्र पर ही आधारित है। "राम को तो सब जानते एवं मानते हैं, परंतु राम की बात कोई नहीं मानता।" यदि हम राम की बात मानें तो इस विश्व में ना किसी प्रकार का किसी से कोई विवाद हो न विरोध ही हो। अतः राम की बात मानने में ही विश्व का कल्याण निहित है।

लंका की साम्राज्ञी--मंदोदरी


	लोकनायक गोस्वामी तुलसीदास ऐसे संवेदनशील महाकवि हैं जिन्होंने समाज का राजा-प्रजा, नर-नारी, स्वामी-दास, भगवान-भक्त एवं नर-वानर जैसे वर्गों में अत्यंत गंभीरता से अवलोकन कर चित्रण किया है। 
	रामचरित मानस में जितने भी स्त्री पात्र हैं, दार्शनिक मतवाद की परछाईं प्रतीत होते हैं। तुलसी ने नारी के अविधारूप के साथ आदिशक्ति स्वरूप को भी बहुत सुन्दरता से रेखांकित किया है। इस महाकाव्य में नारी के जिन दो रूपों का वर्णन मिलता है उनमें एक है उच्च कोटि का पूज्यनीय सत स्वरूप तथा दूसरा असत रूप भी है जिसमें केवल निजि हित एवं स्वार्थ की संकुचित सीमाओं से कैकयी, शूर्पणखा, मन्थरा व लंकिनी तिरस्कार की पात्र बन गयी हैं। 

	रामचरित मानस में ऐसी कई महिलाएँ हैं जिन्होंने अपना नारी धर्म पूरी निष्ठा से निभाया और इसी वजह से वे आज भी पूज्यनीय हैं। सीता, कौशल्या, सुमित्रा, अहिल्या, उर्मिला, अनसुईया उल्लेखनीय हैं। भक्ति भावना की प्रतिमूर्ति शबरी, राक्षसी कुल की होने के बाद भी मंदोदरी तथा त्रिजटा अपने आचरण से विशिष्ट स्थान पर आरूढ़ रही हैं। 

		सभी पात्रों में मेरी दृष्टि में दो पात्र पूरी तरह से उपेक्षित रहीं हैं। उर्मिला व मंदोदरी की पहचान मात्र उनके पति के नाम से ही हुई है। तुलसी के समस्त नारी पात्रों में जिस पात्र ने मुझे सर्वधिक प्रभावित किया है वह निस्संदेह मंदोदरी है। मंदोदरी की कथा के अनुरूप वह कश्यप ऋषि पुत्र माया एवं अप्सरा हेमा की पुत्री थी। मंदोदरी पञ्चकन्याओं में एक थी। 

अहिल्या द्रौपदी तारा कुंती मन्दोदरी तथा।
पञ्चकन्या: स्मरेतन्नित्यम महापातकनाशनम।। 

लंका की साम्राज्ञी तथा रावण की पत्नी का चरित्र कई मायने में अन्य पात्रों से अधिक सशक्त व साहसी प्रतीत होता है। जहाँ अहिल्या, सुमित्रा, कौशल्या व सीता नें पतिव्रत पालन ही मूल धर्म माना है तथा पति के प्रत्येक निर्णय का अक्षरशः पालन किया है वहीं त्रैलौक्य विजेता एवं असुर सम्राट रावण की पत्नी होते हुए भी मंदोदरी ने पति का विरोध किया है तथा नीति के अनुसार रावण को समझाने की चेष्टा की है। वह श्री राम के पुरुषार्थ का सम्मान कर रावण से कहती है-

अति बल मधु कैटभ जेहि मारे ।
महावीर    दितिसुत    संधारे ।।
जेंहि  बलि  बांध  सहसभुजमारा ।
सोई  अवतरेऊ  हरन महि मारा ।।

यह एक पतिव्रता नारी का साहस से परिपूर्ण तथा विशारद स्वरूप है। समय की प्रतिकूलता को भांप उसने रावण को समझाने का प्रयास किया। यह मंदोदरी की दृढ इच्छाशक्ति का प्रमाण है। जीवन भर रावण ने उसे तिरस्कृत किया, अनेक कष्ट दिए परन्तु मंदोदरी के पति प्रेम में कोई कमी नहीं आई। उसने सदैव अपने स्वामी की इच्छा का सम्मान किया। उसकी मंगलकामना हेतु पूजा की, व्रत रखा। 

दुनिया में कौन स्त्री होगी जो पति से पर नारी के रूप-सौन्दर्य का बखान व उसके प्रति आसक्ति को सुन क्रोधित नहीं होगी एवं उसके जीवित रहते हुए दूसरी स्त्री को पत्नी बनाने के विचार पर पति का विरोध नहीं करेगी किन्तु यहाँ मंदोदरी ने सदैव एक धर्म पारायण स्त्री के रूप में पति को नीति व अनीति का उपदेश दिया है। बदले की भावना से कभी अभद्र भाषा का प्रयोग नहीं किया। इन्ही विशेषताओं की वजह से मंदोदरी मेरी दृष्टि में एक आदर्श नारी रही है। 

	इस बात में कोई संदेह नहीं है कि रामचरित मानस की ये गरिमामई, दिव्य एवं धार्मिक स्वरूपा नारियाँ चाहे देवी हों, रानी अथवा दासी हों, सुजाति की हों या कुजाती की, पावन हों अथवा अपावन, भले ही राक्षसी क्यों न हों वन्दनीय तथा प्रशंसनीय हैं। 

रामायण में सीता एक ऐसा पात्र है जिसने अपने आत्मविश्वास का लोहा बाल्यकाल से ही दिखा दिया था।   विदुषी गार्गी के आश्रम में रहते हुए उनके तर्कों का कोई सानी ही नही था , स्वयं गार्गी ने उनके तर्कों को काफ़ी तर्क संगत माना है। खुद की इच्छा शक्ति का प्रमाण देते हुए वैदेही ने उस धनुष को उठा लिया था जिसको उठाने में बड़े-बड़े योद्धाओं के पसीने छूट गए। ससुराल में उन्होंने अपनी स्थिति को सदैव मजबूत ही रखा। अपूर्व सौंदर्य की धनी विदुषी वैदेही से जब वन जाते समय श्री राम ने अयोध्या  में ही रहने को कहा गया तो  "सप्तपदी" के समय लिए वचनों का  स्मरण कराते हुए उन्होंने मर्यादा पुरूषोत्तम श्री राम  जी को भी  अपने तर्कों के समक्ष विवश कर दिया। पति- पत्नी एक दूसरे के पूरक हैं और सच्चा सुख सानिध्य से है न कि महलों की भौतिक सुविधाओं से इसी कारण  महलों के सुखों का त्यागकर वे वैदेही से साध्वी बन गयीं  । चौदह वर्षों तक एक राजकुमारी ने सहजता से अनगिनत कष्टों को सहा । रावण जब एक साधु के वेश में सीता जी से भिक्षा माँगने आया तब उन्होंने लक्ष्मण द्वारा बनायी लक्ष्मण रेखा को इसलिए पार किया क्योंकि उन्हें लगता था कि उनके द्वार से कोई भी याचक भूखा न जाए। इस प्रकार उन्होंने स्त्री के अन्नपूर्णा होने का प्रमाण दिया।
[image: ]
त्रिजटा नामक राक्षसी को माता का सम्मान दिया और महिला सम्मान की रक्षा की। हनुमान द्वारा सीता जी से, उनके साथ चलने के आग्रह को उन्होंने सिर्फ इसलिए ठुकरा दिया क्योंकि उन्हें खुद से ज्यादा पति के मान की चिंता थी। उन्हें लगता था कि यदि वो हनुमान के साथ लौट गयीं तो उनके पति के माथे एक कलंक रहेगा कि वे अपनी पत्नी के लिए कुछ न कर पाए। अशोक वाटिका में रावण के सामने बिल्कुल भी भयभीत नहीं हुई और अदम्य साहस का परिचय दिया।अग्नि परीक्षा के माध्यम से खुद को निर्दोष साबित किया और स्त्री के मान की रक्षा की।

धोबी द्वारा जब रानी के विरुद्ध स्वर किया गया तो पति रूप में राम दुखी रहने लगे तब भी सीता ने पति के राजा रूप की मर्यादा को सर्वोपरि मानकर पुनः अपने परजीवी होने का प्रमाण दिया और वन जाने का निर्णय लिया। अकेले खुद के बल पर दो जुड़वाँ पुत्रों का लालन पालन किया।

एक स्त्री, जिसे पति ने प्रजा  के कहने पर छोड़ दिया उसने पुत्रों से उनके पिता के बारे में किसी भी प्रकार की नकारात्मक बात नहीं की यह उनकी एक आदर्श पत्नी और एक कर्तव्यनिष्ठ माँ होने का प्रमाण है।

माँ सीता ने खुद के अस्तित्व के लिए खुद को धरती पर समाहित कर लिया और अपने मानव जीवन को सार्थक किया क्योंकि पुराणों ने प्रमाणित किया है कि जिसका उद्भव जहाँ से होता है अंत भी वहीं है। 

अनूपा हरबोला 
साहित्यकार और शिक्षिका
असम



मैं मंथरा

कुबडी, कुरूप, वाकपटु, चालाक, चपल, लम्पट, चुगलखोर, दुष्ट, लालची लोभी महिला के रूप में मेरा किरदार याद किया जाता है। लोग भूल जाते है कि अगर मैं माध्यम ना बनती तो रामकथा कैसे आगे विस्तार पाता..... लोग ये समझने की कोशिश ही नहीं करते कि मैंने क्या मोल लेकर ये सब उपनाम कमाए है, अपने स्वेच्छा से या किसी के, आदेशानुसार ये ना करने वाले कृत्यों को किया है। मेरे लिए भी कितना दुष्कर रहा होगा ये करना कि अपनी ही महारानी कैकयी को पुत्रीवत ना केवल माना बल्कि एक जन्मदात्री माँ की तरह ही वात्सल्य लुटाया, उन त्रिलोक सुंदरी,  युद्ध रणचंडी, पतिप्रिया, विदुषी, निडर, बहादुर, अति बुद्धिमान महारानी कैकयी जो कि राम को अपने पुत्र भरत से भी अधिक स्नेह करती थी के लिए 14 वर्ष का वनवास मांगने के लिए राजी करना कितना मुश्किल कार्य था मेरे लिए।
श्री राम के राज्याभिषेक की ज़ोर शोर से  तैयारियों के मध्य ही एक रात जब मैं गहरे निद्रा में लीन थी तभी अचानक .......जैसे कहीं अवचेतन मन मे मुझे ऋषियों मुनियों का भयाक्रांत होकर आर्तनाद सुनाई देने लगा .. त्राहिमाम त्राहिमाम ! जलते, उजड़ते आश्रम , हत्याएं , ,  बालिकाओं , नारियों की चीखें बलात्कार , अपहरण , लूट हिँसा हत्या और किसी सुदूर दक्षिण के द्वीप से क्रूर और निर्लज्ज दस सिरो से उठता राक्षसी अट्टहास भी !  कभी एक शिला आंखों के सामने आ रही थी, तो कहीँ नदी किनारे एक केवट अपलक प्रतीक्षा साधना मे लीन बैठा दिख रहा था .. बेर की टोकरी लिए एक बुढ़िया बैठी थी पल पल आशा की ज्योत जलाए चीर काल से.... .. अतिविशाल पक्षी ..स्वर्ण मृग,  सुदूर एक पर्वत किष्किंधा ...भालू , आदिवासी ...  एक अतिबल शाली वानर , अनेक वानर वीर !  निर्जन ..वन और जलचरों  की प्रार्थना सुनाई दे रही थी .. दर्शन देकर इस योनि से मुक्त करो प्रभु  हमें मोक्ष प्रदान करो ..हे राम  !! 

और फ़िर एक तीव्र प्रकाश मेरी आँखों के सामने आ गया और मैं जैसे स्वप्न में उठ के बैठ गयी .. सामने थे साक्षात विष्णु अपने पूरे दिव्य रूप में , ' प्रिय पुत्री , उठो , जन्म सार्थक करने का समय आ गया , सूर्योदय से पहले ! कल और आने वाले अनेक वर्षों तक के सूर्योदय मुझे वन देवी के आश्रम और पर्वत मालाओं से ही देखना है ! उठो । तुमने अभी अभी सुना न .. कितने कार्य करने हैं मुझे आगे ! मुझे अयोध्या छोड़नी है , कुछ करो , उठो पुत्री !इस महान कार्य को आगे बढ़ाने में माध्यम बनना है तुम्हें बहुत लोंगो के दुःख निवारण का सत्कार्य सेवा करना है पुत्री उठो!
"प्रभु मैं "... मैं कैसे, और महारानी कैकयी भला क्यूँ मेरी बात मानेगी? वो अपने पुत्र भरत से भी अधिक स्नेह राम से करती हैं..... यह असंभव कार्य है प्रभु!

हां पुत्री ये काम तुम ही करोगी और इस काम में माँ सरस्वती तुम्हारी सहायता करेगी। कैकयी ने जो राजा दशरथ से दो वर मांगे हैं, उनका बस स्मरण करना होगा, शेष कार्य कैकयी के बुद्धि पर विराजित सरस्वती स्वयं ही पूर्ण कर देंगीं। 

प्रभु की आज्ञा तो मुझे माननी ही थी और फिर मैंने अपना आने वाला सम्पूर्ण भविष्य और सर्वस्व युगों युगों तक एक अत्यंत दुष्ट , लोभी , लालची , कुटिल और कलंकित चरित्र की स्त्री के रूप में प्रभु चरणों मे अर्पित कर दिया । मैं इतनी घृणित समझी गयी कि मेरे साथ मेरी महारानी का भी नाम किसी भी कन्या को अब तक नही दिया गया , कभी नही ! पर क्यूँ ?  मैंने ही तो प्रभु के शुभ हाथों से होने वाले महान कार्यो का  शुभारंभ उन्हीं के आदेश से किया था । पर हमेशा राम प्रेमी लोंगो के हृदय में एक घृणित और कलंकित घर परिवार तोड़ने वाली  की छवि रही मेरी और अनंत काल तक रहेगी इसमे भी कोई संशय नहीं.......

अनिता वर्मा
वरिष्ठ साहित्यकार
भिलाई ,छत्तीसगढ़


शबरी - एकनिष्ठ प्रेम 

रामायण में शबरी के चरित्र ने मुझे बहुत प्रभावित किया,,,जिसका संवेदनशील चरित्र वर्तमान संदर्भों में भी अत्यंत महत्वपूर्ण और प्रासंगिक जान पड़ता है,,,आज समाज में जहां धर्म एवं जातियों का चक्रव्यूह सामाजिक नैतिकता और मानवीय संवेदनाओं,मूल्यों को विनष्ट कर रहा है,,नारी सम्मान एवं उनके सशक्तिकरण का ज्वलंत प्रश्न हाशिए पर हैं,, वहां तुलसी दास जी की लेखनी ने तपस्विनी शबरी एवं राम के उदात्त चरित्र के माध्यम से पथभ्रष्ट समाज को एक नया मार्ग दिखाया है कि नारी किसी भी वर्ग या जाति की हो वह सदैव पूज्यनीय है, उसका ममत्व कभी दूषित नहीं हो सकता,

यह कथा राम के प्रति शबरी की अनन्य भक्ति और निःश्छल प्रेम का सुंदर उदाहरण है ,जो मन को छू लेती है -,-लोकनायक राम का सभी वर्ग जातियों के प्रति आदर व् स्नेह उनके प्रजा वासल्य लोककल्याणकारी स्वरूप  मन को मोह लेता है,, यहाँ पर वे सचमुच पुरुषोत्तम हैं  ,आदरणीय हैं,,,, वर्तमान संदर्भों में भी जहाँ छुआछुत,जातिप्रथा ,जैसी बुराईयाँ संसार में फैली हैं और पूरे समाज को पतन के गर्त में डुबों रही हैं वहां यह कथा अत्यंत प्रासंगिक है--प्रेरणाप्रद है '',, विभिन्न विद्वानों ने अपने शोधपूर्ण आलेखों में उनके जीवन से जुड़ी अनेक कहानियों पर प्रकाश डाला है-

*शबरी का वास्तविक नाम श्रमणा बताया गया है, इन्होंने शबर जाति में जन्म लिया जिसके कारण इनका नाम शबरी पड़ गया,शबरी के पिता भीलों के राजा थे, और उनका तत्तकालीन जनजातियों पर विशिष्ट  प्रभाव था,शबरी जब विवाह योग्य हुई तो उनके पिता ने एक दूसरे भील राजकुमार से उनका विवाह सुनिश्चित कर दिया और उनके विवाह की तैयारियां होने लगीं,
। विवाह के दिन सैकड़ों बकरे-भैंसे बलिदान के लिए लाए गए।जिन्हें देखकर शबरी ने अपने पिता से पूछा- ‘ये सब जानवर यहाँ क्यों लाए गए हैं?’ पिता ने कहा- ‘तुम्हारे विवाह के उपलक्ष्य में इन सबकी बलि दी जाएगी।’यह सुनकर बालिका शबरी को अच्छा नहीं लगा और सोचने लगी यह किस प्रकार का विवाह है, जिसमें इतने निर्दोष प्राणियों का वध किया जाएगा। यह तो पाप कर्म है, इससे तो विवाह न करना ही अच्छा है। ऐसा सोचकर वह रात्रि में उठकर जंगल में भाग जाती है।    और वन के निविड अंधकार में , विभिन्न कठिनाइयों के बीच जीवन यापन करते हुए मुनियों एवं ऋषियों के साथ रहकर जीवन व्यतीत करने का निर्णय लेती है,दंडकारण्य में वह देखती है कि हजारों ऋषि-मुनि तप कर रहे हैं। बालिका शबरी अशिक्षित होने के साथ ही निचली जाति से थी। वह समझ नहीं पा रही थीं कि किस तरह वह इन ऋषि-मुनियों के बीच यहाँ जंगल में रहें जबकि मुझे तो भजन, ध्यान आदि कुछ भी नहीं आता।लेकिन शबरी का हृदय पवित्र था और उसमें प्रभु के लिए सच्ची चाह थी, जिसके होने से सभी गुण स्वत: ही आ जाते हैं। वह रात्रि में जल्दी उठकर, जिधर से ऋषि निकलते, उस रास्ते को नदी तक साफ करती, कंकर-पत्थर हटाती ताकि ऋषियों के पैर सुरक्षित रहे। फिर वह जंगल की सूखी लकड़ियाँ बटोरती और उन्हें ऋषियों के यज्ञ स्थल पर रख देती। इस प्रकार वह गुप्त रूप से ऋषियों की सेवा करती थी।इन सब कार्यों को वह इतनी तत्परता से छिपकर करती कि कोई ऋषि देख न ले,यह कार्य वह कई वर्षों तक करती रही। अंत में मतंग ऋषि ने उस पर कृपा की। उसे व्यावहारिक जीवन की शिक्षा के साथ साथ आध्यात्मिक ज्ञान भी प्रदान किया, उसे राम की भक्ति का मार्ग दिखाया और उसे ही मुक्ति का साधन बताया,
    जब ऋषि मतंग मृत्यु शैया पर थे तब उनके वियोग से ही शबरी व्याकुल हो गई। महर्षि ने उसे निकट बुलाकर समझाया--‘बेटी! धैर्य से कष्ट सहन करती हुई साधना में लगी रहना। प्रभु राम एक दिन तेरी कुटिया में अवश्य आएंगे। प्रभु की दृष्टि में कोई दीन-हीन और अस्पृश्य नहीं है। वे तो भाव के भूखे हैं और अंतर की प्रीति पर रीझते हैं।’,,

 गुरु के वचनों को शबरी ने अपने जीवन का ध्येय मंत्र बना लिया था,महर्षि की मृत्यु के बाद शबरी अकेली ही अपनी कुटिया में रहती और प्रभु राम का स्मरण करती रहती थी। तुलसी ने अत्यंत भावुक अभिव्यक्ति और सम्मान दिया है भीलनी शबरी के पात्र की भूमिका को उर्जस्वित और स्नेहसिक्त उदार हृदया बनाने में,---

भिलनी परम तपस्विनी शबरी जाको नाम,
गुरु मतंग कह कर गए,तोहि मिलेंगे राम।

गुरु के आश्रम के पास एक सुंदर और भव्य झील थी जिसे पम्पासर कहा जाता है। शबरी जो अब बहुत बूढ़ी हो चुकी थी, पानी इकट्ठा करने के लिए मिट्टी के बने अपने बर्तन के साथ झील पर गई। उसने झील के दिव्य जल को भरने वाली निम्न जाति की स्त्री को किसी ने देख लिया और तिरस्कृत किया कि "निम्न जाति की स्त्री पानी को अशुद्ध कर रही है।" उसने गुस्से में शबरी के ऊपर एक पत्थर फेंका, इससे उसके पैर में चोट लगी और रक्त  निकल आया, रक्त की एक बूंद झील में गिर गई, कुछ ही क्षणों में झील का सारा पानी रक्त में बदल गया। दर्द से कराहती हुई शबरी अपने भरे हुए घड़े को लेकर अपने आश्रम चली गई।,, उस जल में गंगाजल और पवित्र नदियों का पानी डालकर भी देखा गया किंतु उसका रंग नहीं बदला,,,सीता हरण के पश्चात राम और लक्ष्मण जब वन में पहुंचे तब ऋषियों में यह चर्चा होने लगी कि प्रभु राम आये है,,यह सुनकर शबरी भी दौड़ी दौड़ी वहां पहुंची, पर सभी ने  उसे राम से मिलने की अनुमति नहीं दी,वह रोती हुई जब वहां से चलने लगी तो उसके पैरों की धूल जल में गिरी और पानी पुनः निर्मल हो गया,जब राम को ,पपासुर सरोवर के विषय में  बताया गया और जल के पुनः निर्मल होने की कथा भी तो राम अभिभूत हो गये,कहा कि यह जरुर किसी पवित्र आत्मा और मन वाले व्यक्तित्व के लिए संभव है,, मैं शबरी से मिलना चाहता हूं,, संपूर्ण ऋषि समाज चमत्कृत रह गया,राम के साथ साथ सभी शबरी की कुटिया की ओर चले,,,

आज शबरी का मन अत्याधिक बेचैन था,उल्लास ,प्रसन्नता और उत्साह का आवेग संभाले नहीं सम्भल रहा था,,सुबह से ही उठकर पूरी कुटिया की सफाई की,सूखे  पत्तों को  समेटा और रंग बिरंगे फूलों की रंगोली से सुंदर आसन बनाया था,वन प्रांतर से कुटिया तक आने वाले रास्ते को कई बार निहार चुकी थी,,,''आज मेरे प्रभु आएंगे !,, राम आएंगे! उसका मन बार बार शंकित भी हो रहा था लेकिन कहीं एक विश्वास भी था कि राम जरूर आएंगे '',, उसके निवास के समीपवर्ती साधु ,भक्त ,उपासक सभी उसके उतावलेपन और विश्वास को देख उपहास भी कर रहे थे,पर उनके मन में भी एक उत्सुकता थी कि क्या प्रभु राम शबरी को सचमुच दर्शन देंगे?,,,कहाँ उच्च कुल में जन्मे अयोध्या नरेश के प्रतापी पुत्र,प्रजा पालक ,संसार के पालनहार भगवान विष्णु के अवतार एक शूद्रा के द्वार आएंगे?,,कोटि जन्म मुनि  जतन कराहिं ,,अंत राम मुख आवत नाहीं ',,वही राम इतनी सरलता से निम्न जाति -कुल  की शूद्रा से मिलेंगे ?',,,

लेकिन शबरी इन सब कटुक्तियों को अनसुना कर केवल अपने अंतर्मन में भगवान के युगल चरणों को स्नेह सिक्त आंसुओं से नहला रही थी,,,दौड़ कर वन-मार्ग को देखती फिर सुबह से संचित पके अधपके फलों को धो कर स्वच्छ करती ,,साँझ बीत रही थी ,,बिलम्ब हो रहा था, थक हार कर वहीं भूमि पर लेट कर ,राम,राम ,,राम का जाप करने लगी,वृद्धा शबरी का शिथिल शरीर और उसका निर्मल ह्रदय राम के साथ एकाकार  होने लगा ,,वात्सल्य की स्नेह धारा बढ़ती जा रही थी ,,,तभी एक धीर गंभीर वाणी उसके कानो में गूंजी -''माता !'',,,,,,,,,,,,कौन आया है आज ह्रदय द्वार पर ? उसका मन सहसा विश्वास ही नहीं कर पा रहा था ,--''उठो माँ !,,मैं हूँ राम -तुम्हारा पुत्र !!'',,,,,,अब वह विह्वलता से उठ बैठी --सामने ही तो खड़े थे प्रभु राम - उसके राम,,छोटे भाई लक्ष्मण के साथ 'आँखें छलक उठीं -गंगा-यमुना सी जल-धारा उमड़ती जा रही थी,आंसुओं से ही राम के  चरण पखार लिए शबरी ने ,,आँचल से  चरणों  को पोंछ उनके पास ही भूमि पर लोट उन्हें प्रणाम किया --'' आप आ गए प्रभु !,,आपके दर्शनों से आज मैं कृतार्थ हो गई -मेरे जनम जनम के पुण्यों का फल मुझे मिल गया -अब ये आँखें कुछ और नहीं देखना चाहती ,,मेरे राम  !,मेरे समीप मेरे हृदय-आसन पर विराजें प्रभु !''

वह दौड़ कर कुटी के अंदर से  कुछ फल  लेकर आई और भगवान के सम्मुख उनके जलपान के लिए रखा ,,वे फल कुछ पके और अधपके भी थे ,कहीं भगवान कच्चे और खट्टे फल न खा लें यह सोच शबरी उन्हें स्वयं चख कर मीठे होने पर ही राम को देती जा रही थे,और वे सहर्ष खा रहे थे,शबरी के प्रेम पुलकित स्नेह के सम्मुख आज त्रिलोक के स्वामी राम  प्रेम-विवश थे,परन्तु लक्ष्मण को यह उचित नहीं लग रहा था ,, उसके जूठे फल कैसे खा सकते थे ?संकेत से भाई को भी मना किया पर राम ने ध्यान नहीं दिया,लक्ष्मण शबरी  दिए फलों को छिपकर सुदूर फेंकते जा रहे थे,,लेकिन राम को उन फलों में अमृत तुल्य स्वाद की प्राप्ति हो रही थी,शीतल जल पीकर शबरी को आशीष दे उनसे जाने की आज्ञा मांगी -शबरी उनके चरणो में गिर गई और अपने मोक्ष की कामना की,,,, कहते हैं की लक्ष्मण द्वारा फेंके गए वे फल ही संजीवनी बूटी के रूप में फलित हुए और राम-रावण युद्ध में मेघनाद का शर लगने पर घायल लक्ष्मण की प्राण-रक्षा की थी,,,

ताहि देइ गति राम उदारा। सबरी कें आश्रम पगु धारा॥
सबरी देखि राम गृहँ आए। मुनि के बचन समुझि जियँ भाए॥,,
राम जो अयोध्या के भावी राजा थे, परमब्रह्म पुरुषोत्तम थे, समाज में सम्मानित उच्च कुल में जन्मे थे,उनका भीलनी एवं शूद्रा शबरी के द्वार पर जाना उसके हाथों से फल ग्रहण करना तंत्कालीन समाज में बहुत बड़ी बात थी, ,आज भी निम्न जाति की स्त्री को धर्म और जाति के ठेकेदार उचित सम्मान नहीं देते हैं, राजनीति, समाज और ग्लैमर के संसार में एक नारी को केवल अपने हित साधने की सीढ़ियां बना कर प्रयोग करते हैं,हमने देखा है कि राजनीति में किसी निम्न जाति की महिला के पैर छूकर, उनके बनाए भोजन करके अपनी छवि को परिष्कृत करने की छद्म कोशिश की जाती है,,वह सम्मान हृदय से कदापि नहीं होता,,क्या हम मानस के नारी पात्रों एवं मर्यादा पुरुषोत्तम राम के चरित्र से कुछ भी ग्रहण नहीं कर सकते? राम ने कहा

सोई अतिशय भामिनि प्रिय मोरे,,
सकल प्रकार भगति दृढ़ तोरे
प्रभु ने इस प्रेम एवं सेवा के प्रतिदान में शबरी को कुछ प्रदान करने की कामना की, परंतु शबरी ने मांगा भी तो केवल राम के चरणों की अनन्य भक्ति एवं मोक्ष की कामना की,,राम ने तत्क्षण उसकी कामना पूर्ति के लिए एवमतु कह दिया,,
शबरी के पूर्व जन्म के संबंध में भी अनेक कहानियाँ प्रचलित हैं, शोधकर्ता अनिल दीक्षित कहते हैं कि शबरी पूर्व जन्म में किसी राजा की महारानी थी, एक बार कुंभ के अवसर पर वह प्रयाग गई सदल बल,,,, उसके आवास के समीप ही ऋषियों का भी आवास था,जो प्रतिदिन भगवान की उपासना करते,भजन और प्रवचन किया करते थे,महारानी उन सभी के दर्शन करना और प्रवचन सुनना चाहती थी, राजा से अनुमति मांगी तो उन्होंने स्पष्ट रूप से मना कर दिया - आप महारानी है,आप इस तरह सार्वजनिक रूप से बाहर नहीं जा सकती,, रानी अत्यंत भावुक और व्यथित हो गई, मैं ऋषियों के दर्शन भी नहीं कर सकती,इस महारानी पद पर बने रहने का कोई अर्थ नहीं मेरे लिए और त्रिवेणी में जाकर जल समाधि ले ली,उस समय भगवान से प्रार्थना की 'हे भगवान, अगले जन्म में मुझे महारानी मत बनाना, और सुंदर भी नहीं, एक सामान्य मनुष्य बनूं ताकि अपने प्रभु के दर्शन कर सकूं ।वहीं रानी शबरी के रूप में जन्मी,,,, पंडित धनंजय शास्त्री भार्द्वाज कहते हैं कि यही शबरी द्वापर में कुब्जा के रूप में जन्मी थी,, कहानियाँ लोक निर्मित भी हो सकती है और लोक श्रुत भी, परंतु शबरी एक विलक्षण व्यक्तित्व की स्वामिनी थी, इसमें संदेह नहीं,,शबरी दलित वर्ग की महिला जरुर थी, लेकिन ज्ञान भक्ति और प्रेम वात्सल्य से परिपूर्ण, जहां समस्त प्राणी मात्र के लिए दया और करुणा की अगाध गंगा प्रवाहित हो रही थी,,वन की कठिन परिस्थितियों में जीवन यापन करती,सबकी उपेक्षाओं का सामना करती, किंतु अपने कर्त्तव्य से कभी विमुख नहीं हुई,,चातक की भांति एकनिष्ठ भाव से अपने प्रभु राम की प्रतीक्षा में वर्ष पर वर्ष बीतते गए, लेकिन उसकी प्रतीक्षा का अंत नहीं हुआ,वह अडिग रह कर एकनिष्ठ भाव से प्रभु राम की भक्ति में लीन तप करती रही,स्नेह, करुणा और कर्त्तव्य की अग्नि में स्वयम् को तपाती रही , शबरी का राम के प्रति एकनिष्ठ प्रेम न केवल राम के अपितु उनके विराट व्यक्तित्व में अंतर्निहित प्रेम,सद्भावना,करुणा, सहिष्णुता, मर्यादा और प्राणिमात्र के प्रति दया भाव से भी था,वह कर्त्तव्यनिष्ठ , सेवाभावी,नारी भी थी और वात्सल्य, ममत्व, और दया करुणा की साक्षात प्रतिमूर्ति भी थी,जब उसने अपने विवाह के समय बलि होने वाले मूक पशुओं का  वध किए जाने का विरोध किया था,वन में एकांत प्रिय तपस्वियों की सेवा करने का कर्त्तव्य हो या अपने पर्यावरण, परिवेश को सुखमय,सुरभित, और हरितभूमि में बदल देने का दायित्व बोध हो,वह जीवन के प्रत्येक क्षेत्र में एक सबल मानसिक रूप से सशक्त नारी के रूप में उभर कर सामने आती हैं,  
यह कथा हमे सिखाती है की जाति -पाति ,वर्ग,भेद निम्न या उच्च कुल में जन्म लेने  से कोई महान नहीं बन जाता - बल्कि उसके अच्छे या बुरे कर्म ही उसे अच्छा या बुरा बनाते हैं,ईश्वर की दृष्टि में सभी समान हैं,शबरी निम्न कुल की भले ही थी,उसके कर्म उसे संसार में सभी का आदरणीय बनाते हैं --इसमें संदेह नहीं,,,यह थी शबरी  के चरित्र की महानता !,जो यह सिद्ध करती हैं कि --''प्रेमन जाने जाँत और पांत-,,,--

पद्मा मिश्रा,
कवयित्री और कथाकार
शूर्पणखा    
                                                     
झोपड़ियों से लेकर महलों  तक जिस रामचरितमानस  का पाठ होता है वह काव्यों  का ही काव्य  नहीं महाकाव्यों का  भी महाकाव्य है। इस रचना ने तुलसीदास को  महाकवि बना दिया ।  ऐसा माना जाता है कि हिंदी साहित्य के  इस सर्वोत्तम महाकाव्य की रचना शुक्ल नवमी 1603 में हुई थी, इस को तैयार करने में 2 वर्ष 7 महीने और 26 दिन लगे थे। मानस मूलतः एक साहित्य ग्रंथ है इस काव्यशास्त्र में काव्य के छह प्रमुख मानदंड निर्धारित किए गए हैं। देखा जाए तो तुलसीदास जी ने भक्ति के सागर में गोता लगाकर को पाया जो मोती पाया उसे वैसे ही समाज के  समक्ष रख दिया। तुलसीदास जी ने जीवन की विभिन्न परिस्थितियों में रहकर उसका साक्षात अनुभव किया था और  उसी अनुभव में उन्होंने जो महसूसा उसे अपनी कविताओं में उकेर दिया । उनकी कविताओं में जीवन का बहुत गहरा और व्यापक चित्रण है । रामचरित मानस के राम को उन्होंने परंपरागत रूप से युग के अनुरूप बनाया राम की संघर्ष कथा को अपने समकालीन समाज और जीवन के संघर्ष कथा के आलोक में देखा है। यह कहा जाए तो कहीं भी अतिश्योक्ति नहीं है कि जिस समय रामचरितमानस की रचना हुई उस समय भारतीय समाज बहुत ही विकट परिस्थितियों से गुजर रहा था । तब ऐसे समय में इन्होंने रामचरितमानस की रचना करके राम के रूप में मर्यादा पुरुषोत्तम और एक आज्ञाकारी पुत्र ,सीता के रूप में पतिव्रता पत्नी ,भरत और लक्ष्मण के रूप में आदर्श भाई समाज के समक्ष प्रस्तुत किया है । रामचरितमानस भले ही तुलसीदास जी के हेतु सुखद उपलब्धि थी लेकिन यह सुखाय विश्व साहित्य और विषय के रूप में देखा जाता है। रामचरितमानस में शिव सती का संशय पार्वती की श्रद्धा कौशल्या और सुमित्रा का पारिवारिक मूल्य के प्रति समर्पण, सीता का राम के साथ कंटक पूर्ण मार्ग में  निशब्द अनुसरण, मंथरा की कुटिलता ,अनुसूया की आंतरिक पतिनिष्ठा , शबरी के समान आसन्न भक्ति , तारा और मंदोदरी की बुद्धिमता और शूर्पनखा की कामुकता जैसे  स्त्री पात्रों की रामचरितमानस में अपनी अहम भूमिका हैं। सभी पात्र अपनी विशिष्ट भूमिका के कारण अत्यंत महत्वपूर्ण है। 

      इन पात्रों में शूर्पणखा भी विशिष्ट पात्र है क्योंकि इसके नहीं होने पर शायद रावण सीता का हरण नहीं करता इत्यादि इत्यादि....शूर्पणखा वास्तव में पूर्व जन्म में इंदरलोक की नयनतारा नामक अप्सरा थी । उर्वशी, रंभा,मेनका, आदि  अप्सराओं के साथ  इसकी गिनती होती थी।  इसने  देवराज इंद्र को प्रसन्न कर लिया था और यह  इंद्र की चहेती थी।उस समय पृथ्वी पर बज्रा  नामक एक ऋषि घोर तपस्या कर रहे थे और नयनतारा पर प्रसन्न होने के कारण ऋषि की तपस्या भंग करने हेतु इंद्र ने इसे  पृथ्वी पर भेजा ।तब बज्राजी  की तपस्या भंग होने पर उन्होंने इसे राक्षसी होने का श्राप दे दिया। बहुत क्षमा याचना करने पर उन्होंने कहा कि इस राक्षस जन्म में तुझे प्रभु के दर्शन होंगे और वही अप्सरा राक्षसी बन गई और उसने निश्चय किया कि वह प्रभु के दर्शन होने पर उन्हें प्राप्त कर लेगी। यही नयनतारा वाला  मोहक रूप  बनाकर वह  राम के समक्ष उपस्थित हुई  और उसने दंभ  पूर्वक कहा कि उससे ज्यादा सुंदर स्त्री दुनिया में कोई नहीं इसलिए वही राम की पत्नी बनने के योग्य है।  लेकिन रामचंद्र जी ने उसे लक्ष्मण के पास भेजा पुनः वह राम के पास गई और जब उसने सीता को क्षति पहुंचाने की कोशिश की तो उस समय लक्ष्मण ने उसके नाक और कान काट दिए ।यद्यपि  शूर्पणखा का विवाह कालका के पुत्र दानव राज विधुविह्वा के साथ हुआ था और उसका पति एक युद्ध मे रावण के द्वारा ही मारा भी गया। 

   शूर्पणखा की नाक कान का काटना बताता है कि किस तरह परपुरुष के पास आमंत्रण लेकर जाने से उसका अपमान तय होता है यह काम करके राम ने मानो भविष्य की नारियों को यह संदेश दिया है कि पर पुरुष के पास आमंत्रण लेकर मत जाओ अपने नारीत्व पर प्रहार मत करो अन्यथा तुम्हारी भी नाक कटनी तय है। जो अपमान का सूचक है । कामवासना से प्रेरित शूर्पणखा ने जो भाव प्रकट किए वह निश्चित रूप से असह्य था और  इसके बदले उसकी हत्या भी कर दी जाती तो कोई दोष नहीं  था । फिर भी राम ने सिर्फ नाक कान काटने का ही आदेश दिया।

शूर्पणखा रामायण की रामचरितमानस की एक दुष्ट पात्र है जो की राम और लक्ष्मण से विवाह की याचना को अस्वीकृत होने पर और नाक कान काटे जाने पर अपमानित होकर विलाप करती हुई अपने भाई रावण के पास जाती है। रावण ने इस अपमान का बदला लेने की प्रतिज्ञा की और शूर्पणखा ने रावण को यह भी बताया कि राम की पत्नी सीता बहुत सुंदर है। वह दोनों भाई बहन थे इसलिए वह रावण के चरित्र और स्वभाव दोनों को ही जानती थी और इसलिए रावण सीता को चुरा ले गया। राम रावण युद्ध हुआ और अंततः राम ने रावण का वध किया। वह रामचरितमानस की  नकारात्मक पात्र है लेकिन रामचरितमानस में इसका जिक्र नहीं होता तो शायद सीता का हरण नहीं होता और यह कहानी दूर तक संभव नहीं थी ।

शूर्पणखा  के चरित्र के माध्यम से तुलसीदास जी ने स्त्रियों के लिए एक संदेश दिया है कि जब स्त्रियां कामी होती है और व्यभिचार की ओर उद्धृत  होती है ।निश्चित रूप से वह अपना और अपने कुल का नाश करती है ।वर्तमान संदर्भ में यह बहुत ही ज्यादा प्रासंगिक है क्योंकि समाज में आज ना जाने कितनी बुराइयां फैल रहीं हैं। नारियों के संग कई  घटनाएं घट रही है और कहीं ना कहीं इसमें नारी भी अपने विनाश का कारण बन रही है। विकास की इच्छा ने और अबला  से सबला बनने के क्रम में नारियों ने बहुत सारे उत्थान किए हैं। स्वयं को आत्मनिर्भर बनाया या कहें कि स्वयंसिद्धा  बनने की कोशिश की है ।यह कहीं से गलत नहीं है लेकिन नैतिक मूल्यों के साथ यदि समाज में संस्कार और हमारी प्राचीन सांस्कृतियों का समावेश हो तो निसंदेह ऐसा समाज विकास की ओर जाएगा। 

 शूर्पणखा की नाक कान का काटना बताता है कि किस तरह परपुरुष के पास आमंत्रण लेकर जाने से उसका अपमान तय होता है यह यह काम करके राम ने मानो भविष्य की नारियों को यह संदेश दिया है कि पर पुरुष के पास आमंत्रण लेकर मत जाओ अपने नारीत्व पर प्रहार मत करो अन्यथा तुम्हारी भी नाक कटनी तय है जो  अपमान का सूचक है । कामवासना से प्रेरित शूर्पणखा ने जो भाव प्रकट किए वह निश्चित रूप से असह्य था और  इसके बदले उसकी हत्या भी कर दी जाती तो कोई दोष नहीं  था । फिर भी राम ने सिर्फ नाक कान काट कर काटने का ही आदेश दिया।

 तुलसीदास ने  नारी एवं पुरुष दोनों के चरित्र पर ही अपने विचारों को काव्य में प्रस्तुत किया है।  तुलसीदासजी ने वैसे पुरुषों की की भर्त्सना की है जो  पुरुष  पर नारी पर  आसक्त होता है । वह पुरुष  रावण की तरह नष्ट होता है यानि  विनाश अवश्य होता है और पर पुरुष पर आसक्त नारी शूर्पणखा की तरह अपने साथ सम्पूर्ण पीढ़ी का विनाश करती है।  उसके जैसी स्वच्छंद आचरण वाली और यौन उन्मुक्त व्यवहार करने वाली स्त्रियां संपूर्ण समाज के लिए अकल्याणकारी होती है। 

डॉ अनीता शर्मा
साहित्यकार
जमशेदपुर, झारखंड



कैकयी का स्त्रीत्व और मातृत्व

कैकयी एक ऐसा नाम जिसे सुनते ही घृणा भाव से मन भर आता है कि यही वह अधर्मी स्त्री है जिसके कारण भगवान राम को वनवास मिला,लेकिन हम यह भूल जाते हैं कि राम का वन गमन राम की नियति थी कैकयी तो माध्यम मात्र थी।यदि हम कैकयी को एक स्त्री और माता के रूप मे देखेंगे तो शायद हम उसके चरित्र के साथ न्याय कर पाएंगे राम हमारे भगवान थे।वह कैकयी के भगवान नहीं थे वह कैकयी के सौतन के  पुत्र थे ।जिसे वह अपने पुत्र भरत से भी अधिक प्रेम करती थी।

एक स्त्री जो स्वयं राजकुमारी है, कुशल योद्धा है, जिसका यह साहस सामर्थ्य है कि वह रथ के पहिए  से कील निकल जाने पर अपनी कोमल अंगुलियों को कील से प्रतिस्थापित करती है, क्या वह स्त्री किसी भी प्रकार से दुर्बल और याचक हो सकती है ?नहीं ना !किन्तु राजा जो एक पुरुष है, उसका पुरुषार्थ  यह अनुमति नहीं देता है कि वह किसी स्त्री से सहयोग ले या ले तो वह आभारी रहे और वह दो वर देने का वचन देता है ,यह कितना उचित है कि जिसने सामर्थ्य से ज्यादा वचन दिया उसका चरित्र प्रश्नवाचक घेरे मे नहीं है क्योंकि वह एक पुरूष है ? और जिसका वचन पूर्ण नहीं हो रहा था उसने यदि पूर्ती के लिए आवाज उठाई तो उसका चरित्र ऐतिहासिक रूप प्रश्नवाचक घेरे मे आए क्योंकि वह एक स्त्री है?

इस संसार मे ऐसी कौन सी माँ है जिसके लिए उसकी संतान सर्वोच्च प्राथमिकता ना हो मनुष्य क्या ? सभी जीव जन्तु पशुओं में भी संतान के प्रति सर्वोच्च प्राथमिकता के भाव देखे जा सकते हैं।चिडिय़ा चोंच मे दाना लेकर कोसों तक उड़कर अपने संतान की क्षुधा तृप्त करती है।

हंसनी तो अपने रक्त मज्जा से अपने बच्चों को पालती है।तो क्या कैकयी का यह कर्तव्य नहीं था कि वह भरत के भविष्य को लेकर चिंतित होती और उस संदर्भ मे बात करती ?और जब माँ  जीवित होती है बांकी की सभी बाधाएं और व्यवधान मृत होती हैं।

कैकयी ने बड़े साफ शब्दों मे पूछा था राजा दशरथ से जिसका वर्णन गोस्वामी तुलसीदास जी ने रामचरितमानस के अयोध्या काण्ड मे कुछ इस प्रकार किया है

भरत की राउर पूत ना होहिं,आनहु मोल बेसाही की मोही!
अर्थात क्या भरत आपका पुत्र नहीं है ?क्या आप मुझे (दाम)देकर खरीद कर लाए हैं ?क्या मैं आपकी व्याहता नहीं हूँँ? उपरोक्त प्रश्नों मे यदि एक भी प्रश्न का उत्तर यदि हाँ होता तो हम कैकयी को एक नाकारात्मक चरित्र कह सकते थे और एक भी प्रश्न का उत्तर नहीं है तो एक स्त्री को पूर्ण अधिकार है कि वह अपने पति से अपने पुत्र के वर्तमान और भविष्य की बातें करे।एक माँ का यह कर्तव्य है किवह अपने पुत्र के सुरक्षित भविष्य को लेकर चिंतित हो उसकी सुरक्षा सुनिश्चित करे,वह तो मर्यादा पुरूषोत्तम राम थे जिन्होंने पिता का वचन पूर्ण किया अन्यथा रघुकुल की रीत ना निभती और ना ही राम राजकुमार से मर्यादा पुरुषोत्तम राम बनते।

कैकयी जितनी दोषी नहीं थी राम के वनवास के लिए उससे कई गुणा ज्यादा उसने अपमान का विषपान किया है,वैधव्य सहा ,प्रायश्चित के आग मे जलती रही और जिस पुत्र के लिए उसने इतने जतन किए अपना सर्वस्व ,सुहाग और सामाजिक स्वीकार्यता को दांव पर लगाया उसी पुत्र ने कभी उससे सीधे मुंह बात तक नहीं की यहाँ तक कि माँ कह कर पुकारा तक नहीं !!

फिर क्यों कोई स्त्री?कोई माता अपने रक्त से सिंचित करे अपनी संतान को ?कैकयी का चरित्र इस बात का प्रमाण है कि युग कोई हो छली नारी ही गई है।चाहे वह स्त्री रूप मे हो,पत्नी रुप मे हो या मातृ रुप मे हो।पुरूष प्रधान समाज मे नारी का छला जाना ही कैकयी  का स्त्रीत्व और मातृत्व है।

कुमुद "अनुन्जया"
साहित्यकार


आदर्शवादी स्त्रियाँ रामकथा की

रामकथा भारत देश की आदि कथा है !रामकथा के सभी पात्र भारतीय सांस्कृतिक मूल्यों को महिमा प्रदान करते हुए प्रतीत होते हैं!!,रामचरित मानस में वर्णित स्त्री पात्रों में अनन्य त्याग,समर्पण, धैर्य आदि गुण साफ परिलक्षित होते हैं!उनमें केवल पतिव्रता,सौम्यता और सहनशीलता ही नहीं वरन् वक़्त पड़ने पर अपनी शुरवीरता और श्रेष्ठता को भी उन्होंने दर्शाया है!!कहना अनुचित नहीं होगा कि रामचरितमानस को संपूर्णता प्रदान करने में स्त्री पात्रों की अद्भुत और अविस्मरणीय योगदान रहा है!!

   रामचरितमानस में वर्णित कई स्त्री पात्र हैं जिनकी भूमिकाओं को भुलाया नहीं जा सकता है! उन पात्रों में प्रमुख हैं - सीता,कौशल्या ,सुमित्रा,उर्मिला,मांडवी,मंदोदरी त्रिजटा आदि!

   कौशल्या - तुलसीदास जी ने कौशल्या का चरित्र चित्रण एक सरल हृदय माता,पतिव्रता नारी,दया माया एवम् ममता की सरिता के रूप में किया है। कौशल्या के मन में कभी भी सौतन भाव नहीं आया बल्कि वो कैकेयी और सुमित्रा को अपनी सगी बहन समान ही समझती थीं! वह राम और अन्य सौतेले बेटों में कभी भेद नहीं समझती थीं!अपने पुत्र राम के वन गमन की बात सुनकर भी अपनी संवेदना को संभालते हुए उनके कर्तव्य मार्ग में बाधक नहीं बनी और तो और जिस भरत के कारण राम को चौदह वर्ष का वनवास मिला,उस भरत को गले लगाकर कहती हैं कि तुझमें ही मैं राम का स्वरूप देखती हूं।
    "खींचा उनको ,ले गोद हृदय लिपटाया
     बोली तुमको पा पुनः राम को पाया!
  कौशल्या ने अपने पुत्र को ऐसी शिक्षा और संस्कार दिया कि वो कैकेई के आदेश को सहर्ष स्वीकार कर अत्यंत प्रेम भाव से उन्हें चरण वंदना कर वन गमन करते हैं उनके मुख और हृदय पर विमाता कैकेई के लिए कोई विषाद भाव नहीं था!!

    सुमित्रा - सुमित्रा का स्वभाव भी प्रभावशाली और कर्त्तव्य निष्ठा से भरपूर था!जब लक्ष्मण ने उनसे राम के साथ वनवास जाने की आज्ञा मांगते हैं तो वो उनसे कहती हैं कि "जहां राम वहीं अयोध्या " यदि निश्चय ही राम सीता वन को गमन कर रहे हैं तो अयोध्या में तुम्हारा कोई काम नहीं है!
    "अवध तहां जहं राम निवासू
    तहन्ही दिवस जहां भानु प्रकासू
    जौं पै सिय राम वन जाही
    तुम्हार काजु कुछ नाहीं"
    सुमित्रा ने सदैव लक्ष्मण जी को अपने कर्त्तव्य मार्ग पर चलने को प्रेरित किया है!!
 सीता - स्त्री पात्रों में सीता को ऊंचा स्थान दिया गया है जिनमें लज्जा, धैर्यशीलता, पतिव्रता ,विनयशीलता है!रामचरितमानस के कथा में उनके अनन्य तप,त्याग का विशेष वर्णन है!आदर्श पत्नी का स्वरूप था सीता में!
    प्राणनाथ तुम्ह बिनु जग माहीं
    मो कहुं सुखद कतहुं कुछ नाहिं
    जिय बिं देह नहीं बिनु बारी
    तैसिय नाथ पुरुष बिनु नारी "
    सीता को अशोक वाटिका में रावण ने बंधक बनाकर रखा था, उसने उनको साम, दाम ,दण्ड, भेद आदि से  पथ  -भ्रष्ट करने की कोशिश की मगर सीता टस से मस नहीं हुई और उनका पतिधर्म उन पर भारी पड़ा !वनवास के दौरान असहय कष्ट देखना पड़ा मगर वो श्रम -साध्य जीवन को भी मुख पर अनवरत मुस्कान लिए निर्वाह करती रहीं।
 उर्मिला - उर्मिला की भी त्यागशीलता, अछूता और अनदेखा नहीं किया जा सकता है!वो भी अपने पति के  वन गमन को सहर्ष स्वीकार कर चौदह वर्ष अपने पति की राह देखने में गुजार दी,सीता को तो अपने पति राम का सानिध्य वन में प्राप्त था ,उर्मिला का जीवन किसी वनवास  से कम ना था फिर भी उर्मिला के मुख पर कभी भी शिकायत का भाव ना था।
 मांडवी - मांडवी भारत की पत्नी हैं, वह कुल की  मर्यादानुरूप आचरण करती हैं! मांडवी के चरित्र में अनुराग विराग एवम् आशा - निराशा का अनन्य द्वंद्व है!! वह अपने पति के संयोग और सानिध्य में होते हुए भी एक साध्वी और तपस्विनी सा जीवन जीती है!!मांडवी में पति परायणता एवम् विरहिनी का गुण था जो अद्भुत है! वह अपने पति के सुख दुःख की सच्ची सहभागिनी और सहचरी थी।
 मंदोदरी - मंदोदरी रावण की भार्या थी जिसने नीति- नियम हित - अहित का हवाला देकर अपने पति को पथ - भ्रष्ट होने से बचाने की भरसक प्रयास किया मगर रावण के ज़िद के सामने हार गई !! वो राक्षस कुल की होते भी दैवीय गुण की स्त्री थी ।
 त्रिजटा - श्री रामचरितमानस के छोटे से छोटे पात्र भी विशेषता संपन्न हैं!इन्हीं पात्रों में त्रिजटा भी एक लघु स्त्री पात्र थी मगर महिमा न में विशाल थी !
    वह राक्षसी होते हुए भी धर्मपरायण , व्यवहारकुशल और विवेकी थी !त्रिजटा विभीषण की पुत्री थी शायद यही वजह थी कि उनमें भी पिता जैसी रामभक्ति समाहित थी ,भले ही राक्षसी गुण अनुवांशिकी गुण थे!!त्रिजटा विरहाकुल सीता को अनेक प्रयास और विवेकपूर्ण तर्कपूर्ण बातों से सांत्वना देती रहती थी! ये सब उसके स्त्रीत्व और ममत्व के गुणों को उजागर करता है,तभी तो सीता भी उन्हें माता कहकर संबोधित करती हैं
    "त्रिजटा सन बोली कर जोरी
    मातु विपत्ति संगिनी तैं मोरी"!
 स्त्री में सृजन कि अद्भुत क्षमता होती है,उस क्षमता का उपयोग अगर विश्वशांति की समस्याओं के हल की दिशा में किया जाए तो सही अर्थ में विश्व के निर्माण और संरक्षण में अनूठा गौरव प्राप्त हो सकता है! माना जाता है कि पुरुष नारी के विकाश और गौरव में बाधा बनता आया है मगर इस बात से इंकार नहीं किया जा सकता है न झुठलाया  जा सकता !;आज स्त्री स्वयं स्त्री के विकास में बाधक बन रही है!
 मंदोदरी अथवा त्रिजटा के चरित्र को अगर देखें तो उसका शत्रु की पत्नी (सीता) के लिए स्नेहपूर्ण व्यवहार ,त्रिजटा का ममत्व भी आज की स्त्रियों को प्रेरणा और सुंदर संदेश देती हैं!
       अतः रामचरितमानस भारतीय आदर्शों की गाथा है ! आधुनिक युग में स्त्रियों को उन आदर्शों को आत्मसात करने की प्रेरणा देते हैं ताकि स्त्रियों की महत्ता और महिमा भारतवर्ष ही नहीं अन्य देशों में भी परिलक्षित और पुरस्कृत हो ।
  [image: ]       
अर्चना रॉय
प्राचार्या एवं साहित्यकार
रामगढ़ ,झारखंड
"सती सुलोचना"

परमपिता परमेश्वर ब्रह्मा जी ने महर्षि बाल्मीकि को रामायण लिखने की प्रेरणा दी जिसका कई भाषाओं में अनुवाद हुआ , तुलसीदास द्वारा अवधी भाषा में रचित "तुलसी रामायण"  ही रामचरित मानस कही जाती है जिसका भारतीय संस्कृति में एक विशिष्ट स्थान है । श्री रामचरित मानस के प्रमुख चरित्र भगवान श्री राम हैं । रामचरित मानस में वर्णित स्त्री पात्रों में प्रमुख माता सीता , कौशल्या ,कैकेयी ,सुमित्रा ,मंदोदरी आदि हैं  जिनके व्यक्तित्व की पवित्रता व विशालता उन चरित्रों को वंदनीय बनाती है । रामचरित मानस से संबद्ध स्त्री पात्रों में मुझे "सती सुलोचना" का चरित्र प्रिय है ।सुलोचना नाग कुल में जन्मी वासुकि नाग की कन्या थी । वासुकि ने उसका विवाह लंका नरेश रावण के महापराक्रमी पुत्र इन्द्रजीत  (मेघनाद ) के साथ किया था । सुलोचना परम पतिव्रता नारी थी और मेघनाद भी एक पत्नी व्रत का पालक था ।सुलोचना के कमलपुष्प नयनों में मेघनाद ने अपने गृहस्थ जीवन का रमण्य आश्रम बनाया था जिसमें शान्ति और प्रेम के साथ निश्चिन्तता की स्थापना की थी ।श्री रामचरित मानस में सुलोचना के चरित्र को अधिक विस्तार नहीं दिया गया है । 

सुलोचना के सतीत्व के विषय को लेकर स्वयं भगवान राम आश्वस्त थे उन्होने लक्ष्मण से स्पष्ट रूप से ये कल्याणकारी वचन उस समय कहे जब रावण के महापराक्रमी पुत्र इन्द्रजीत (मेघनाद) का वध करने की प्रतिज्ञा लेकर लक्ष्मण युद्ध भूमि में जाने के लिये प्रस्तुत हुए, तब राम उनसे कहते हैं- "लक्ष्मण, रण में जाकर तुम अपनी वीरता और रणकौशल का परिचय देते हुये रावण-पुत्र मेघनाद का वध कर दोगे, इसमें मुझे तनिक संदेह नहीं है। परंतु एक बात का विशेष ध्यान रखना कि मेघनाद का मस्तक भूमि पर किसी भी प्रकार न गिरे क्योंकि मेघनाद एक-नारी व्रत का पालक है और उसकी पत्नी परम पतिव्रता है। ऐसी साध्वी के पति का मस्तक अगर पृथ्वी पर गिर पड़ा तो हमारी सारी सेना का ध्वंस हो जाएगा और हमें युद्ध में विजय की आशा त्याग देनी पड़ेगी।" 

लक्ष्मण अपनी सेना लेकर चल पड़े। समरभूमि में उन्होंने वैसा ही किया जैसा कि श्री राम ने कहा था । युद्ध में अपने बाणों से उन्होंने मेघनाद का शरीर क्षत विक्षत कर दिया जिसमें कि एक भुजा   रावण के महल के उस हिस्से में जा गिरी जहाँ सुलोचना अपनी दासियों के साथ उपस्थित थी पर  मेघनाद का मस्तक उन्होने अपने बाणों से उतार लिया था, और उसे पृथ्वी पर नहीं गिरने दिया।हनुमान उस मस्तक को रघुनंदन के पास ले आये।

गिरी हुई दाहिनी भुजा देख कर सुलोचना भयभीत हो गयी वो भयातीत हो कातर विलाप करने लगी पर इस डर से कि वो किसी परपुरूष की भुजा न हो यदि किसी अन्य की भुजा हुई तो उसको परपुरूष को स्पर्श करने का दोष लगेगा यही सोचकर उसने उसको हाथ न लगाया और करूण स्वर में विलाप करते हुये उसने भुजा से ही विनती की कि वो उसको अपनी पहचान से अवगत कराये उसने कहा कि "हे भुजा यदि तू मेरे स्वामी के शरीर का हिस्सा है तो मेरे पतिव्रत धर्म की शक्ति से युद्ध का पूर्ण वृतान्त लिख दे " ऐसा कहकर उसने अपनी दासी के हाथों उस भुजा के हाथ में लेखनी पकड़वा दी । लेखनी के द्वारा भुजा ने लिखना आरम्भ किया कि " हे प्रिया , ये मेरी ही भुजा है युद्ध भूमि में श्री राम के अनुज लक्ष्मण से मेरा युद्ध हुआ और लक्ष्मण ने कर्इ वर्षों से पत्नी, अन्न और निद्रा छोड़ रखी है। वे तेजस्वी तथा समस्त दैवी गुणों से सम्पन्न है। संग्राम में उनके साथ मेरी एक नहीं चली। अन्त में उन्हीं के बाणों से विद्ध होने से मेरा प्राणान्त हो गया। मेरा शीश श्रीराम के पास है " यह सुनकर सुलोचना का हृदय फट पड़ा ।अपने पति की मृत्यु का समाचार पाकर सुलोचना ने अपने श्वसुर रावण से राम के पास जाकर पति का शीश लाने की प्रार्थना की। किंतु रावण इसके लिए तैयार नहीं हुआ। उसने सुलोचना से कहा कि "तुम स्वयं राम के पास जाकर मेघनाद का शीश ले आओ। क्योंकि राम पुरुषोत्तम हैं, इसीलिए उनके पास जाने में तुम्हें किसी भी प्रकार का भय नहीं करना चाहिए।" 

इस प्रकार अपने पिता तुल्य श्वसुर की आज्ञा पाकर सुलोचना श्री रामचन्द्र जी के पास अपने पति का शीश लेने के लिए जा पहुँची । श्रीराम जी सुलोचना को आता देखकर उसके समक्ष गए और कहा - "हे देवी ! आपसे मैं प्रसन्न हूँ, आप बड़ी ही पतिव्रता हैं, जिसके कारण ही आपका पति महापराक्रमी था। आप कृपया अपना  ध्येय कहें।" सुलोचना ने कहा - "राघवेंद्र, आप तो हर बात से अवगत हैं। मैं अपने पति के साथ सती होना चाहती हूँ और आपसे उनका शीश देने का आग्रह कर रही हूँ।" रामचंद्र जी ने मेघनाद का शीश उसे सौप दिया। सुलोचना ने लक्ष्मण को कहा "भ्राता, आप यह मत समझना कि आपने मेरे पति को मारा है। उनका वध करने का पराक्रम किसी में नहीं था। यह तो आपकी पत्नी के सतीत्व की शक्ति है। अंतर मात्र यह है कि मेरे स्वामी ने असत्य का साथ दिया और वो उस पिता का अन्न खा रहे थे जिसने एक पतिव्रत परायण स्त्री का अपहरण किया है और यही उनके विनाश का कारण हुआ है । " 

सुलोचना को शीश के राम जी के पास होने की खबर किस प्रकार हुई? ये सोच कर वानरगण परेशान थे 
वानरगणों ने सती सुलोचना से पूछा कि आपको यह किसने बताया कि मेघनाद का शीश हमारे पास है? सुलोचना ने कहा - "मुझे स्वामी के हाथ ने बताया।" इस बात पर वानर हँसने लगे और कहा कि ऐसे में तो यह कटा सर भी बात करेगा। सुलोचना ने प्रार्थना की कि अगर उसका पतिव्रत धर्म बना हुआ हो तो वह सर हँसने लगे और मेघनाद का सर हँसने लगा। ऐसे दृश्य को देख सबने सुलोचना के पतिव्रत का सम्मान किया। सुलोचना ने चंदन की शैया पर अपने पति के शीश को गोद में रखकर अपनी आहुति दे दी।

ऐसी थीं सती सुलोचना , जिसका चरित्र महान था जिसने सांसारिक नियमों का धर्मानुसार अनुसरण करते हुये असुर सम्राट रावण के राज्य में भी पतिव्रत धर्म का ऐसा दीप प्रज्जवलित किया जिसके तेज से कटी भुजा कटा सिर भी जीवन्त हो उठा ,जिस प्रकार भगवान राम ने अपना मर्यादा पुरूषोत्तम स्वरूप संसार के पथ प्रदर्शन के लिए प्रस्तुत किया उसी तरह महान सती सुलोचना ने भी अपना सतीत्व पति परायण चरित्र संसार के सम्मुख आदर्श रूप में प्रस्तुत किया ,इस प्रकार मेरी दृष्टि में सती सुलोचना की महानता भगवान राम के समकक्ष है ।
मैं ऐसी महान दैवीय स्वरूपा सती सुलोचना के समक्ष आदर भाव से नमन करती हूँ ।

प्रांजलि अवस्थी
साहित्यकार
दिल्ली
मर्यादित स्त्रियाँ रामकथा की

ऋषि वाल्मीकि की रामायण एक ऐसी अतुलनीय रचना है जो ना केवल सम्पूर्ण भारत को सदियों से सामाजिक एवं आध्यात्मिक रूप से एक दूसरे से जोड़ता है, बल्कि भारतवासियों के मानसिकता में इस तरह से रच बस गया है कि हम सबों के जीवन का मार्गदर्शन का महाग्रंथ बन गया है। सिया-राम जाप हमारे लिए शांति एवं शक्ति का स्रोत हो गया है।

ऋषि वाल्मीकि के श्री राम एक उत्तम मर्यादा पुरुष हैं और यही कारण है कि उन्होंने ने अपने हर कर्त्तव्य को मर्यादापूर्वक निभाया। सर्व प्रथम पुत्र एवं भाई का, फिर वनवास में पति का, और फिर राजा(शासक) का । श्री राम जो सिर्फ अपनी प्रजा के प्रति समर्पित थे ( यही कारण था कि प्रजा के सबसे निम्न वर्ग के भी भावनाओं का आदर करते हुए, उन्होंने सीता को वाल्मीकी आश्रम भेज दिया)। अतः राम एवं ऋषि वाल्मीकी की रामायण मर्यादा स्रोत हैं। तुलसीदास गठित रामचरितमानस में राम कथा, पुराण एवं अन्य कथाएं, मर्यादा एवं राम भक्ति को ही प्राथमिकता प्रदान करती हैं।

ऋषि वाल्मीकी ने यह दिखाया है कि जब भी कोई पुरुष या स्त्री परिवार एवं समाज के संदर्भ में मर्यादा पूर्ण कर्तव्य निभातें हैं तो उस परिवार में सुख एवं शांति बनी रहती है।प्रत्येक संबंध और कर्त्तव्य की अपनी गरिमा और मर्यादा होती है अतः मनुष्य को इसका सम्मान करना चाहिए चाहे कोई भी परिस्थिति हो । यही है रामायण की मूलभूत विचारधारा - कैसा हो एक सुखी परिवार और समाज। रामायण के किसी पात्र ने जब उस समय के सामाजिक परिपेक्ष के अनुसार  मर्यादापूर्वक व्यवहार एवं आचरण नहीं किया तो तत्काल ही परिणाम भोगना पड़ा।

मंथरा ने दासी कर्त्तव्य का उल्लंघन तो किया ही परंतु कैकई ने पत्नी एवं रानी के सारे कर्त्तव्यों की अनदेखी कर अपनी चालक दासी की बात मानकर राजा दशरथ से मर्यादा हीन मांग की। परिवार को गृहिणी ही एक धागे में पिरोह सकती है। सृष्टि ने स्त्री को समस्त प्राणियों में कदापि सर्वोत्तम रूप दिया है, प्रेम का, सहनशक्ति का एवं मातृत्व का। एक स्त्री गृहिणी एवं मां के रूप में परिवार की आधारशिला होती है। सृष्टि की महादेन-स्त्री परिवार समाज एवं देश की प्रगति और मर्यादा में महत्वपूर्ण भूमिका निभातीं हैं।  कैकई ने जब राजपरिवार के मर्यादा का उल्लंघन किया तो राजपरिवार एवं राज्य में कोलाहल मच गया। रामायण में स्त्री का यह विकृत रूप एक उदाहरण है, गृहिणी एवं मां के कर्त्तव्य कितना महत्वपूर्ण है।

ठीक इसके विपरीत कौशल्या ने दिल पर भारी पत्थर रखकर भी अपने पति का साथ दिया उनके द्वारा दिए गए वचनों का पालन किया । इस प्रकार कौशल्या ने सम्पूर्ण राज परिवार को टूटने नहीं दिया चाहे उसके प्रिय पुत्र  राम एवं सीता को वनवास ही क्यों न जाना पड़ा। कौशल्या ने मुख्य रूप से अपनी पत्नी एवं महारानी  कर्त्तव्यों का पालन मर्यादापूर्ण किया। संत वाल्मीकि ने कौशल्या एवं कैकई के रूप में दो स्त्री पात्रों के द्वारा परिवार में एक गृहिणी का पत्नी एवं माँ के रूप में कितना महत्त्वपूर्ण भूमिका है न केवल परिवार के लिए बल्कि समाज और राज्य के लिए उसे उजागर किया है।  

सीता जो केंद्र पात्र हैं रामायण की, वह तो साक्षात प्रतीक हैं- प्रेम,कर्त्तव्य, मर्यादा,सहनशीलता, दया,तपस्या एवं परोपकार की जिसके कारण ही हम उन्हें माँ सीता के रूप में देवी के समान युग युग से पूजते आएं हैं। पत्नी धर्म निभाते हुए पति के साथ वनवास गई किंतु राज घराने की बहू रानी के कर्तव्यों का भी पालन किया।अथाह पीडा मे भी ससुर, सास यहाँ तक कि कैकई सास से ही कोई प्रश्न नहीं की । राज परिवार की समस्त मर्यादाओं का अभूतपूर्व पालन किया जिससे परिवार में ही नहीं समस्त राज्य में भी शांति कायम रहा। सीता के इस रूप में वाल्मीकि ने रामायण में स्त्री एवं उसकी शक्ति का एक अति प्रशंसनीय उदाहरण परिवार एवं समाज के समक्ष प्रस्तुत किया।किंतु जब यही सीता स्वर्ण रुपी हिरण के मोह में आकर राम से अनुचित मांग की और लक्ष्मण द्वारा बनाई गई मर्यादा रूपी लक्ष्मणरेखा पार की तो रावण रूपी विनाश ने उसके परिवार की शांति का नाश कर दिया।


रावण की बहन शुर्पणखा काम( राम और लक्ष्मण) मोह में आकर समस्त मर्यादा को  भंग करती है जिसके फलस्वरूप अपनी ही नहीं बल्कि रावण और पूरे परिवार की भी नाक-कान काटा बैठती है।जिसके कारण ही मर्यादा की सारी सीमाएं टूट जाती हैं और सीता हरण होता है और रावण की मृत्यु। 

उर्मिला एक नववधू है लेकिन एक बार भी उसने अपने पति को भाई धर्म निभाने से नहीं रोका जिसके कारण ही लक्ष्मण अपने भाई भाभी का वनवास (पूरे 14 वर्ष) में साथ दे सकें। उर्मिला के माध्यम से भी वाल्मीकि ने स्त्री का एक उच्चस्तरीय मर्यादित रूप समाज के समक्ष रखा।
कहते हैं कि जब उर्मिला अपने कक्ष में सो रही थी तो भगवान श्रीराम ने भी उर्मिला के पैरों के पास शीर्ष नमन किया था। 

ऋषि वाल्मीकि ने बार-बार इन स्त्री पात्रों द्वारा यह दर्शाया है कि जब भी स्त्री अनुचित मोह में आकर मर्यादाहीन व्यवहार करती है तो परिवार एवं समाज की नींव कमजोर हो जाती है। इस प्रकार स्त्री की परिवार एवं समाज में कितनी अहम भूमिका है इसें वाल्मीकि जी बार-बार उजागर किया हैं।ऋषि वाल्मीकि ने रामायण में स्त्री पात्रों को शायद रामजी के मर्यादा से भी ऊंचा स्थान दिया है, परिवार एवं समाज के निर्माण एवं धर्म मार्ग पर चलने में स्त्री की भूमिका सबसे महत्त्वपूर्ण है।

लंका के अशोक वाटिका में सिया के आंसू एवं वाल्मीकि आश्रम म़े राजाराम (ना कि पति राम) द्वारा त्यागी गर्भवती सिया के आंसू उच्चतम मर्यादा, अद्भुत सहनशीलता एवं अलौकिक शक्ति से भारतवर्ष की भूमि को धन्य कर दिया है। श्रीराम एवं ऋषि वाल्मीकि की सिया ने रामनाम को भी अमर कर दिया। इस तरह संत वाल्मीकि एवं संत तुलसीदास ने सीता द्वारा रामकथा को सियाराम जाप का रूप दे दिया।

मर्यादा पुरूषोत्तम राम की विस्मृत बहन 

दुनिया भर में तीन सौ से ज्यादा रामायण प्रचलित हैं। सभी रामायणों की कथाओं में लेखकों की व्यक्तिगत आस्थाओं के अनुरूप थोड़ी-बहुत भिन्नताएं हैं। इनके अलावा जाने कितनी लोककथाएं भी हैं राम के बारे में। उत्तर भारत में रामचरित मानस के आधार पर ही हम राम-कथा को जानते-मानते हैं। कुछ लोककथाओं में राम की एक बहन के उल्लेख मिलते हैं। मानस में राम की कोई बहन भी थी, इसका कोई उल्लेख नहीं है। बाल्मीकि रामायण में दशरथ की एक पुत्री शांता का उल्लेख ज़रूर आया है-'अङ्ग राजेन सख्यम् च तस्य राज्ञो भविष्यति। कन्या च अस्य महाभागा शांता नाम भविष्यति।' शांता के जीवन की कुछ घटनाओं की जानकारी दक्षिण भारत की कुछ रामाकथाओं से मिलती है। 

दक्षिण और उत्तर भारत की कुछ लोककथाओं के अनुसार दशरथ-पुत्री शांता राम सहित चारों भाइयों से बहुत बड़ी थीं। दशरथ और कौशल्या की यह पुत्री उस युग की रूढ़ियों और अंधविश्वासों का शिकार हो गई। शांता जब पैदा हुई, तब अयोध्या में भीषण अकाल पड़ा। चिंतित दशरथ को पुरोहितों ने कहा कि उनकी अभागी पुत्री ही इस भीषण अकाल का कारण है। उसका त्याग किए बिना प्रजा का कल्याण संभव नहीं। दशरथ ने पुरोहितों की बात मानकर शांता को अपने एक निःसंतान मित्र और अंग के राजा रोमपद को दान कर दिया। रोमपाद की पत्नी वर्षिणी कौशल्या की बहन थी। रोमपाद के आपदाग्रस्त राज्य में एक बार श्रृंगी ऋषि ने एक सफल यज्ञ का आयोजन किया था। यज्ञ के परिणाम से हर्षित रोमपाद ने अपनी पालित पुत्री शांता का ब्याह श्रृंगी ऋषि से कर दिया। 

इधर अयोध्या में दशरथ और उनकी तीनों रानियों को अरसे तक कोई अन्य संतान नहीं हुई। उनकी चिंता यह थी कि पुत्र नहीं होने की स्थिति में उनके विशाल साम्राज्य का उत्तराधिकारी कौन होगा। कुलगुरू वशिष्ठ ने उन्हें सलाह दी कि आप अपने दामाद ऋंगी ऋषि की देखरेख में ऋषियों से पुत्रेष्ठि यज्ञ करवाएं। दशरथ ने यज्ञ में देश के कई महान ऋषियों के साथ ऋंगी ऋषि को मुख्य ऋत्विक बनने के लिए आमंत्रित किया। अयोध्या में पुनः अकाल पड़ जाने के भय से उन्होंने बेटी शांता को नहीं बुलाया। पत्नी की उपेक्षा  से व्यथित श्रृंगी ने उनका आमंत्रण अस्वीकार कर दिया। अंततः विवशता में दशरथ को बेटी शांता को भी बुलावा भेजना पड़ा। ऋंगी ऋषि के साथ शांता के अयोध्या पहुंचते ही राज्य में कई सालों बाद भरपूर वर्षा हुई।  

यज्ञ की सफल समाप्ति के बाद भावनाओं में डूबती-उतराती अकेली शांता जब दशरथ के सामने आई तो दशरथ ने उन्हें पहचाना नहीं। आश्चर्यचकित होकर उन्होंने पूछा - 'देवी, आप कौन हैं ? आपके पांव रखते ही अयोध्या में चारों ओर वसंत छा गया है।' शांता ने अपना परिचय दिया तो पुत्री और माता-पिता की बरसों से सोई स्मृतियां भी जागीं और भावनाओं के कई बांध भी टूटे। यज्ञ के सफल आयोजन के बाद शांता ऋषि श्रृंग के साथ अपने आश्रम लौट गई। 

इस घटना के बाद शांता की अपने माता-पिता, भाईयों और स्वजनों से भेंट का किसी ग्रंथ या लोककथा में कोई उल्लेख नहीं मिलता। कभी-कभी मन में यह सवाल उठता है कि पुत्र-वियोग में प्राण त्यागने वाले दशरथ को कभी अपनी निर्वासित पुत्री और प्राणिमात्र के लिए करुणा से भरे राम को ऋषि श्रृंगी की निर्जन तपोभूमि में बसी अपनी बहन की याद क्या नहीं आई होगी ?

ध्रुव गुप्त
भारतीय पुलिस सेवा के पूर्व अधिकारी
कवि, कथाकार, गज़लगो और संस्कृतिकर्मी




पुरुष का नैतिक होना स्त्री से भिन्न क्यों हैं

धर्म ग्रन्थ धर्म की स्थापना की रूल बुक होते हैं। धर्म से ही समाज की नियमावली तय होती है। धर्म से समाजों का उदय होता है। धर्म कहता है हमे नैतिक होना चाहिए। समाज कहता है, हमे नैतिक होना चाहिए।  नैतिक होने की नियमावली धर्म हमारे लिए तय करता है, समाज उसमे कुछ जोड़ कर उसे लागू करता है। नैतिकता वही मान ली जाती है जो धर्म सम्मत होती है। जो धार्मिक किताब में लिखी होती है। धार्मिक होने का भी यही अर्थ है कि हम धर्म ग्रन्थों की पूजा करें और उनका अनुसरण करें  और नैतिक होने की पहली शर्त यह मान ली गयी है कि आप धार्मिक हों। आप किसी दिन नैतिकता के सवाल खड़े करते हुए धर्म ग्रन्थ मानने से इंकार कीजिये, तथाकथित धार्मिक होने से इन्कार किजिये। आप नैतिकता की धर्म आधारित मान्यता की बजाय नैतिकता की सार्वभौमिक तार्किक परिभाषा पर खड़े होकर देेेखिये ,आपको अनाचारी, दुराचारी, पापी, चरित्रहीन सब करार दे दिया जाएगा इसलिए हम डर कर न तो अपने धार्मिक होने का विश्लेषण करते हैं न ही नैतिक होने का विश्लेषण करते हैं। मानवीय होने की कसौटी पर भी हम खुद को नही कसते। बस धार्मिक हैं तो सब ठीक है।

इसी क्रम में, इसी परम्परा में हमने दरअसल अपने इंसान होने का स्वरूप नही देखा। हम श्रीराम कथा बांचते बांचते श्री राम को मर्यादा पुरुष कहते हुए अपनी कॉलर ऊंची करते रहे।हमने जब मर्यादा के आगे पुरुष लगाया तो हमने एक लाइन खींच दी कि मर्यादा वाली स्त्री भी होनी चाहिए । मर्यादा वाली एक स्त्री भी मर्यादा वाले पुरुष के साथ  खड़ी की जाए। यही दरअसल महत्वूवर्ण बिंदु है जिसे समझना जरूरी है। दरअसल मर्यादा पुरुष के बहाने स्त्री की मर्यादा की बात करने का नाम रामायण है। 

पूरी रामायण में दो केन्द्रीय पात्र हैं उनमें एक मर्यादा पुरुष  हैं एक मर्यादित स्त्री है। मर्यादा पुरुष की मर्यादा अलग तरह से परिभाषित है, मर्यादित स्त्री की परिभाषा अलग तरह से परिभाषित है। मर्यादा पुरुष की तीन माता हैं। पिता के लिए एक से अधिक स्त्रियों से गमन करना मर्यादा पुरुषोत्तम को कभी नही अखरता। लेकिन स्त्री का किसी की कैद में रहना भी स्त्री शुचिता का बड़ा सवाल बन जाता है। हम बहुत सहज होकर यह मान लेते हैं कि तब राजा लोग एकाधिक रानियाँ रखते ही थे, इसमे कौन सी बड़ी बात है। सवाल तो  इस सहजता पर ही उठना चाहिए कि एकाधिक रानियाँ रखने को मान्यता देने वाले नैतिक नियम स्त्री के सदंर्भ में बदल क्यों जाते हैं?

दूसरी तरफ मर्यादित स्त्री यानि सीता की माँ  कौन है यह पूरी रामायण में हमे ज्ञात नही है।  मर्यादित स्त्री जो है वह भूमिजा है। भूमि में से मिली। जब सीता राजा जनक को खेत मे से मिलती है तब ही सीता की नियति लिख दी जाती है कि स्त्री भूमि है भूमि रहे और भूमि में समा जाए। भूमि रहे का सीधा अर्थ है कि उर्वरा रहे। जिन स्त्रियों के बच्चे नही हुए वे किन किन सामाजिक यातनाओं से गुजरी यह इतिहास में दर्ज है। स्त्री सिर्फ बीज को विकसित करने की सुविधा भर है। भूमि का यही काम है। बीज जिसका है उसका वंश उसी का नाम। स्त्री का उसमे कुछ नही। भूमि अन्न पैदा करें और वापिस भूमि हो जाये। भूमि अचल है वह जड़ रहे। भूमि माता है लेकिन रहे पांव के नीचे। स्त्री की मर्यादा के ये मानदण्ड हैं जो कालांतर में स्त्री के लिये समाज के मानदण्ड हो गए। 

रामायण पितृसत्ता के प्रसार का सबसे महत्वपूर्ण ग्रन्थ बनकर समाज में सदियों तक पुरुषों की सत्ता को स्थापित करता रहा है। और स्त्री भूमि हो जाने की प्रक्रिया में बचपन से झोंक दी जाती रही हैं। 

स्त्री के संदर्भ में धर्म नैतिकता की समान कसौटी की बात नही करता है। यही बात सबसे अनैतिक मालूम पड़ती है। धर्म की तमाम बातें हम ईश्वरीय मान कर अंगिकार करते हैं जबकि दूसरे अर्थों में धर्म समाज को एक नियमावली दे रहा होता है। नियमावली तय हो। जरूरी है। लेकिन दोनों जीव यदि समान  रूप से ईश्वरीय जीव हैं तो उनके जीने के लिए नैतिकता का तकाजा एक सा क्योंकर न हो। 

स्त्री पुरुष के साथ खड़ी रहे। स्त्री के लिए यह मर्यादा तय की गई। सीता जी उस मर्यादा को कदम कदम पर निभाती हैं। मर्यादा पुरुषोत्तम के लिये स्त्री के साथ खड़े होना  जरूरी नही कहा गया है।  हम कभी  नही सोचते कि गर्भावस्था में किसी स्त्री को जंगल में छोड़ आना किस कदर अमानवीय  हो सकता है। यह कैसी मर्यादा का पालन हो रहा है। यदि सीता  राजमहल के तमाम सुख त्याग कर जंगल में जा सकती है तो मर्यादा पुरुष रहते हुए आप राजा होना त्याग दीजिये, बजाय कि स्त्री त्यागने के।पिता के कहने पर भी तो राज त्यागा था न।  जाईये जंगल। उसके साथ इस बार । इससे भी तो मर्यादा बचती थी न।आखिर आपने अग्नि परीक्षा ले ली थी पहले ही। स्त्री के साथ खड़ा होने की पहल युगों युगों तक देश की करोड़ो स्त्रियों के जीवन बना देती । लेकिन स्त्री अस्मिता वहां कोई चीज थी नही । स्त्री ही दरअसल  रचियता के दिमाग मे दोयम रही। हमने लेकिन इसी अनुसरण में करोड़ो स्त्रियाँ घर से निकाली हैं,हत्या की हैं।

दरअसल, देश के अधिकतर धर्मग्रन्थ स्त्री को समझने में नाकाम रहे हैं। अनुगामी धर्म ग्रन्थों ने भी पूर्व के धर्म ग्रन्थों की भूल को सुधारा नही , ना ही कोई नया ज्ञान ही हमारे सामने रखा। स्त्री के होने की संभावना को करीब करीब पितृसत्तात्मक समाज में खत्म किया गया। यह एक आत्महंता प्रक्रिया थी कि स्त्री के स्वाभाविक वजूद को आकार देने की बजाय हमारे धर्म गर्न्थो ने उसके वजूद को छोटा करने की कोशिश की है। स्त्री का स्त्री होना जब उसकी शारीरिक बनावट और लिंग भेद के आधार पर होगा तो उसे देह शुचिता की अग्नि परीक्षायें देनी ही होंगी। स्त्री का होना दरअसल देह से आगे है। स्त्री का होना स्त्रीगत गुणों की व्यापकता का होना है जो मानवीय समाज का निर्माण करती। पुरुषयोचित पितृसत्तात्मक समाज अनैतिकता, अन्याय, राजनीतिक छल और बाहरी गुणा भाग पर खड़ा कपट को न्यायोचित ठहराने की भरपूर कोशिश कर रहा है। इसी कशमकश में उसने नीचे से ऊपर तक पुरुषयोचित अनैतिकता भर दी है। हम आदर्श,  मानवीय और नैतिक समाज पाने से चूक गए हैं । हमने जब स्त्री को दोयम रखने के ग्रन्थ रचे तभी यह तय हो गया था कि हमारे समाज स्त्रेण नही पितृसत्तात्मक होंगे। 

रामायण में सीता के अतिरिक्त अन्य स्त्रियों का चरित्र चित्रण भी स्त्रियों को दोयम, अबला और पुरुष पर आश्रित घोषित करता है।  मंदोदरी तीनो लोक विजयी राजा रावण की पत्नी है। पति त्रिलोक विजयी है और पत्नी निरीह और याचना करती हुई देखी जाती है हर समय। सीता  स्वयंवर में शिव धनुष की प्रत्यंचा चढ़ाने वाले श्री राम तीन लोक के राजा को भी हरा सकते हैं लेकिन माता सीता अपनी भी रक्षा नही कर सकती। उन्हें भी लक्ष्मण एक रेखा में बन्द करके जाते हैं कि यह रेखा मत लांघना। लक्ष्मण(पुरुष) की निर्जीव रेखा में भी शक्ति है लेकिन सीता(स्त्री) में सजीव में भी कोई बल नही है। लक्ष्मण रेखा बाद में हमने स्त्री की देह पर ही गोद दी कि यह तुम्हारी सीमा है। इसे लांघ दिया तो फिर जीवन तक दांव पर लग गया समझो। 

रामायण में एक मंथरा भी है। मंथरा के बहाने घर फोड़ने वाली त्रिया चलितर सिखाने वाली स्त्री के मानदण्ड स्थापित किये गए।  'घर फोड़ने वाला पुरुष' कोई वाक्य नही है। कैकेयी त्रिया चलितर करने वाली स्त्री है। इन दो पात्रों के माध्यम से स्त्री का जो चरित्र चित्रण किया गया है वह बेहद अजीब है। स्त्री के त्रिया चलितर की पूरी नियमावली इसके बाद लिखी गयी। त्रिया चलितर में स्त्रियों का कद नापने की पूरी व्यवस्था रची गयी है। 'पुरुष चलितर' नाम का कोई शब्द कभी अस्तित्व में नही आया 'चलितर' दरअसल 'चरित्र' शब्द का बिगड़ा हुआ रूप है। लेकिन ये दोनों शब्द अलग अलग मायनो में स्त्री को परिभाषित करते हैं। जिस स्त्री पर आप चरित्र के लांछन नही लगा सकते उसे "चलितर " की व्याकरण से घेरने की व्यवस्था की गई है।

रामायण में एक पात्र अहिल्या भी है। इंद्र अहिल्या से बलात्कार करते हैं। आप इंद्र के लिए कोई सजा तय नही करते लेकिन बाली का वध करते हैं।  जुर्म दोनो का एक जैसा है। लेकिन सजा मित्रवत नियम पर खड़ी  है। नेचुरल न्याय की अवधारणा पर नही।  समाज अपने धर्म से ही गुण अवगुण प्राप्त करता है और हम समाज मे न्याय की जमीनी हकीकत जानते हैं। सुग्रीव की मित्रता भी महत्वूवर्ण है और इंद्र की जरूरत भी है। प्राकृतिक न्याय मित्रवत भावना नही देखता। बलात्कार की सजा इंद्र के लिए नही है, पीड़िता अहिल्या के लिए है। यही कारण है कि बलात्कारी सरेआम बलात्कार करते हैं और अहिल्याएँ पत्थर हो जाती हैं। बलात्कार के बाद के तमाम समाजिक कष्ट स्त्री के लिए तय हैं। श्री राम आएंगे, वे गौतम ऋषि की शापित पत्थर हुई अहिल्या को पुनः जीवन देंगे।  उधर गौतम ऋषि अपनी पत्नी को उसके न किए अपराध के लिए सजा देते हैं इधर श्री राम सीता को न किये गए अपराध का कष्ट देते हैं।  हद है कि नही यह। नैतिकता यदि धर्म है तो धर्म मे नैतिकता लिखा जाना क्यों जरूरी नहीं हैं। 

रामायण में एक छोटा सा पात्र शूर्पणखा का है। वह पात्र यह नियम तय करता है कि सरेआम प्रेम की घोषणा कर देने वाली स्त्रियों के नाक काट लिए जाएंगे। सरे आम बलात्कार करने वाले इंद्र को कोई सजा नही। अहिल्या को ही पत्थर होना पड़ा। लेकिन सरे आम प्रेम निवेदन करने वाली शूर्पणखा का नाक काट लिया जाएगा। स्त्री से जब कोई धर्म प्रेम ही छीन लेगा तो समझा जा सकता है कि  धर्म स्त्री के संदर्भ में कितना सोच सकता है। धर्म स्त्री के स्वाभाविक गुण के साथ कैसे न्याय कर सकते हैं। 

 सीता जी जब अशोक वाटिका में कैद हैं तब मंदोदरी  गिड़गिड़ाती हैं रावण के आगे कि पतिव्रता स्त्री के श्राप कुल का नाश कर देते हैं। पतिव्रता स्त्री  को बड़ा किया गया। स्त्री को बड़ा नही किया गया। तिनके की शक्ति से वह यहाँ रावण को रोकती है लेकिन वहां जब अपहरण होती है वहां तिनका उसके लिए कोई शक्ति नही बनता क्योंकि उसने पुरुष द्वारा तय की रेखा लांघी है। वह हनुमान जी से भी कहती हैं कि पर पुरुष की पीठ पर बैठकर यहाँ से निकलना मुझे स्वीकार नही।  वैसे हनुमान सीता को माता कहते हैं, वानर भेस में हैं लेकिन स्त्री के समक्ष वह पर पुरुष है। यह कैसी विवेचना है?

सम्राट रावण  की पत्नी आम स्त्रियों की तरह गिड़गिड़ाती है लेकिन पति को  चरित्र सम्बन्धी कोई बात नही कह सकती। पतिव्रता होने की नियमावली रामायण तय करती है। पत्नीव्रत होने के कोई नियम और शर्ते रामायण में कहीं भी नही हैं। सीता और अहिल्या के चरित्र तय करने और उसकी सजा देने के अधिकार पति के पास है लेकिन रावण के चरित्र की सजा पत्नी नही दे सकती। सजा पुरुष ही देगा।  एक एक कदम एक एक पग स्त्री यहां दोयम है।

सीता सिर्फ गिड़गिड़ा सकती है, अहिल्या सिर्फ याचना कर सकती है।लेकिन जब कैकेयी पुरुष से ही पुरुष के लिए ही राज पाठ मांग रही हैं तब इसे बाकायदा अनैतिक कृत्य चिन्हित किया जाता है।कैकेयी एक खलनायक स्त्री है। नायिका सीता जैसी होनी चाहिए।  मांगे न कुछ। सहे बस । कैकेयी की  अनैतिकता के खिलाफ राजा दशरथ की अन्य दोनो रानियां भी बोल पाने की स्थिति में नही हैं। वे भी गिड़गिड़ाती हुई नजर आती हैं। 

क्या यह समझा जाये कि रामायण स्त्री जीवन के नियम तय करने वाला  ग्रन्थ है जिसमे पग पग पर स्त्री के लिए नियम लिखे गए हैं या नैतिकता का पैमाना स्त्री के लिए  अलग  है और पुरुष के लिए अलग है। क्या धर्म का मतलब नैतिकता नही होना चाहिए या धर्म अनुसार तय की गयी नैतिकता ही नैतिकता है। क्या धर्म मे लिखी गयी नैतिकता ईश्वरीय नियम है। यदि ईश्वरीय नियम है तो क्या ईश्वर की नजर में स्त्री और पुरुष समान जीव नही हैं? 

वीरेंदर भाटिया
वरिष्ठ साहित्यकार
सिरसा ,हरियाणा






युग पुरुष तुलसी

राम नवमी, चैत्र मास शुक्ल पक्ष ,  विक्रम सम्वत्  २०७७, 
चारो ओर राम की धूम ....... चारों ओर जय श्री राम की गूंज ,  समस्त भारत राममय, ......  लेकिन मेरा ध्यान राम से अधिक  उस तुलसीदास की ओर भटक रहा है जिसे जनमानस भूल गया । राम को श्री राम का स्थान देने वाले ,  राम का चरित्र रचने वाले , मानस के रचयिता की लेखनी  की स्याही मुझे क्यों धूमिल दिख रही है ?ऐसा क्यों लग रहा है कि उन्मादित जनता ने तुलसी को विस्मृत कर दिया है ? आकाश को छू कर   लौटती उस  लहर को भुला दिया है जो धीरे से तट को छू कर पुनः अनंत में विलीन हो जाती है.......।

पत्नी का एक सामान्य व्यंग्य जिसके जीवन को एक नयी दिशा दे जाए ,ऐसे सम्वेदनशील पुरुष  ने जब घर से  कदम बाहर की ओर किए तब कभी लौट कर  घर नहीं आए। चौदह वर्ष , दस मास, सत्रह दिन , समर्पित कर दिया राष्ट्र देवता की परिक्रमा करने में।   अयोध्यानाथ राम लला के दर्शन  को निकले तुलसी नेपाल  की ओर बढ़ गए । मानसरोवर,  कैलास,बद्रीनाथ, जोशिमठ विष्णुप्रयाग अलकनंदा में पवित्र स्नान , दर्शन लाभ  करते हुए बद्रीनाथ के पुण्यधाम  तक हर जगह बस राम नाम  की ही रट.....रात्रि विश्राम किसी मंदिर में करते और पुजारियों के साथ राम कथा कहते। उनकी कथाओं को सुन ने कभी दो चार लोग उपस्थित होते कभी  कथा स्थल में बैठने की जगह नहीं मिलती। इन कथाओं में  इतिहास और राजनीति के अलावा सामाजिक स्थिति की मार्मिक चर्चा होती जिसे सुनने को जन   सैलाब उमड़ पड़ता।  विदेशी, विधर्मी शासन को ख़त्म करने के बीज बोते हुए तुलसी श्री रामभक्ति , श्रद्धा, विश्वास की पौध भी अपने भक्तों के हृदय में  डालते हुए पूरे देश  में यायावर की तरह राम नाम का जाप करते रहे।  
लगभग पंद्रह वर्ष तक देश व्यापी यात्रा ने तुलसी को ही नहीं भारतीय जनमानस को समृद्ध बनाया है। गोस्वामी तुलसीदास की इस यात्रा  ने इतिहास के कई अनखुले पृष्ठों को खोला यह  कम लोग जानते हैं । वे भारत के ही नहीं वरन विश्व के महान कवि हैं। उत्तर से दक्षिण तक की यात्रा अनुभवों ,कठिन  साधना, तपस्वी  संत जीवन   और  भक्ति के बिना मानवता और उदात्त जीवन मूल्यों की स्थापना राम कथा के माध्यम से करना शायद  तुलसीदास के लिए भी असम्भव होता। 
आदि कवि वाल्मीकि के अवतार , युग पुरुष तुलसी ,राम काव्य के सर्जक , संत , को तो हम सभी जानते हैं पर यायावर तुलसी का ऐतिहासिक परिभ्रमण मैंने हाल ही में पढ़ा । इक्कीस दिनो के राष्ट्रीय लॉक डाउन में रामनवमी से पहले प्रखर ,प्रबुद्ध ,प्रवचन कर्ता ,राम रंग  जी की ऐतिहासिक कृति  ‘युग पुरुष तुलसी ‘ मेरे हाथ लग गयी।  आज के परिप्रेक्ष्य में गोस्वामी तुलसीदास के जीवन चरित  के माध्यम से  आस्थावादी राष्ट्रीय चिंतन परक दृष्टि से लिखा यह उपन्यास तुलसी का साहित्य ही नहीं इस देश का इतिहास भी है। तुलसी के ऐतिहासिक परिभ्रमण को तत्कालीन इतिहास  पुरुषों से जोड़कर  परखना लेखक की विशेषता है जो पाठक को बांधे रखती है।
हालाँकि यह युग लघु कथाओं का है फिर भी मैं चाहूँगी कि तुलसी के यायावरी को समझने के लिए ,उनकी लेखनी के स्त्रोत को जानने के लिए, उनकी भक्ति  और निष्ठा की गहरायी में उतरने  के लिए, युग पुरुष संज्ञा के प्रतिपादन की सार्थकता को  ग्रहण करने के लिए  एक बार इस पुस्तक को अवश्य चंदन समझ कर स्पर्श करें।

डॉ जूही समर्पिता
प्राचार्या डीबीएमएस ऑफ एजुकेशन
संस्थापक अध्यक्ष सहयोग बहुभाषीय साहित्यिक संस्था






पाठकों से आग्रह

गृहस्वामिनी में प्रकाशित आलेख/ रचनाएँ अनुभवी और कुशल लेखकों ,कवियों और साहित्यकारों द्वारा लिखी गई है। इन रचनाओं में प्रकाशित तथ्य व मत या विचार  पूर्ण रूप से रचनाकारों का स्वयं हैं।इससे गृहस्वामिनी या संपादक का सहमत होना अनिवार्य नहीं हैं।

